
	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1967 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	 

	Манай дэлхийн үүсэл, гарал, хэлбэр дүрс, амьдрал хэрхэн бий болсныг хүн төрөлхтөн маш эрт дээр үеэс сонирхсоор иржээ. Гэвч гэгээн үнэнд шулуун замаар хүрдэггүй, элдэв тойруу замыг туулдаг, билээ. Чухам ямар замыг туулж, чухам ямар үр дүнд хүрснийг энэ номд товч төдий өгүүлэхийг эрмэлзлээ.

	 

	
НЭГДҮГЭЭР БҮЛЭГ

	ДЭЛХИЙН ГАРАЛ

	Эртний монголчууд дэлхийг эх, тэнгэрийг эцэг гэж шүтдэг байжээ.

	Мөнх хөх тэнгэр, эх болсон алтан дэлхий гэх мэтийн үг ардын аман зохиол, бичгийн зохиолд арвин байдаг. Монголчууд тэнгэрийн өнгийг мөнх гэж үзэх тул түүнтэй адил улс үндсээ мөнх байлгахыг бэлгэдэн Хөх монгол гэж нэрлэжээ. Мөн, дэлхийг мөнх гэж үзэх үзэл байжээ. Тэр үзэл аажуухнаар хувьсан өөрчлөгдөж дэлхийн гарлын тухай олон домог гарчээ. Жишээлбэл: Ойрд монголын нэг домогт, их далай дээр алтан бороо орж, сүүн дээр өрөм тогтохын адил далай дээр алтан дэлхий бий болж хүн амьтан үүсэн гарсан гэж өгүүлдэг.

	Эртний их соёлт ард түмэн, дэлхийн гарал үүслийн тухай үзлийг бүтээдэг бөгөөд Америкийн индианчууд, Австралийн унаган хүн ард, Африкийн бүдүүлэг зарим омогт тийм ертөнцийн үүслийн тухай домгог байдаггүй байна.

	Лал мөргөлтний нандин шүтээн Куран сударт, аллах тэнгэрийн «бий бол» гэхэд ертөнц, хүн амьтан бий болсон гэнэ. Иуда болоод Христосын шашны ариун Библи гэдэг номд бурхан, ертөнцийг 6 хоногийн дотор бүтээсэн гэж айлтгасан байна.

	Үүнийг эртний Вавилоны домгоос зээлджээ. Тигр, Евфрат хоёр мөрний хооронд Месопотами буюу хоёр мөрний завсар дахь газар гэдэг элс манхан, хад асга болсон газар бий. Тэнд олон мянган жилийн өмнө эртний их соёлт Вавилон улс байжээ. Вавилоны олон том хотыг худалдааны өргөн замууд холбож, газар нутгийг нь өдий төдий усжуулах суваг хээлсэн байлаа. Буудай, арвай, бог будаа, монгол амуу, хасарваань жимсний мод тарьсан нь хивс мэт алаглан үзэгдэж байсан билээ.

	Ахуй техникийн хөгжилд нь шавар эдлэл онцгой үүрэгтэй байсан тул хөдөө сууринд түүхий шавраар орон сууц, хот газар тоосгоор байшин барилга барих төдийгүй, шавар самбарыг цаасны оронд хэрэглэж, түүн дээр хууль дүрэм, гэрээ тангараг, бүхэл бүтэн номыг сийрүүлж байжээ. Ухалга, шинжилгээ хийсний дүнд, нэг хааны ордноос шаантаг хэлбэртэй бичигтэй хэдэн мянган шавар самбарыг илрүүлжээ.

	Тэр нь алдартай шаантаг бичиг аж. Түүнээс самгарди бичиг уламжлан гарсан бөгөөд, Төвөдөд дэлгэрчээ. Олон эрдэмтэн шаантаг бичгийг уншихын тул маш их хүч зарцуулсны ачаар, ертөнцийг 6 хоногийн дотор бурхан бүтээсэн гэдэг домгийн үүссэн эх орон нээгдэв. Эртний еврейчүүд тэр домгийг Вавилоноос уламжлан авч Иудагийн шашны нандин шүтээн библи сударт оруулснаас хойш, Христос мөргөлтний библи сударт бас оржээ. Хүн төрөлхтний агуу их хөвүүд, дэлхий болоод хүн амьтны гарал үүслийг шинжлэх ухааны үүднээс үнэн зөв тайлбарлахыг хэдэн мянган жилийн тэртээгээс эрмэлзсээр ирсэн билээ. Жишээлбэл, 2400 орчим жилийн өмнө амьдарч байсан, эртний грекийн гарамгай сэтгэгч. Анаксимандр дэлхий ертөнц, хүн амьтан тэнгэр бурхны оролцоогүйгээр бий болсон гэжээ.

	Түүний бодлоор дэлхий шингэн байгаад, аажимдаа хатаж, ургамал ногоо төрүүлсний дотор нэн түрүүнд усны ургамал, амьтан үүссэн бөгөөд хүний дээд өвөг нь загастай төсөөтэй байжээ.

	Мөн тэр үед байсан тажик эрдэмтэн Иб-Син гэгч, дэлхий ертөнц байгалийн хөгжлийн дүнд бий болсныг тайлбарлаж, анагаах ухаан, яруу найраг, гүн ухааны 100 орчим ном бичиж, «Гүн ухааны хаан» гэж дэлхий дахинд ихэд алдаршиж билээ.

	Энгельсийн өндөр үнэлсэн, Кант, Лаплас хоёрын таамаглалаас үндэслэж XIX зууны турш олон эрдэмтэн, нарны аймгийг агуу их хийн мананцраас үүсээд, түүний хэсэг ангиуд харилцан таталцсан ба эргэлт нь хурдан болсноос шахагдаж, төвөөс тэмүүлэх хүчин нэмэгдсэн учраас экваторын дагуу давхар давхар хийн цагариг тасран тогтож, хожим нягтарч, бөмбөрцөг хэлбэртэй гарагууд үүсжээ гэж бодож байлаа. Ийм маягаар нарны аймаг үүсэх үндэсгүй гэдгийг орчин цагийн шинжлэх ухаан маш нарийн нотолсон билээ. Гэвч, материйн хөгжил, хувирлын замаар нарны аймаг үүссэн гэдэг энэ таамаглал, ертөнцийг бурхан бүтээсэн гэдэг таамаглалд цохилт өгч, ертөнцийг материалист ёсоор тайлбарлахад онцгой ай тус үзүүлсэн юм.

	1944 онд Зөвлөлтийн эрдэмтэн О. Ю. Шмидт гарагуудын үүссэн тухай маш сонирхолтой, нарийн тодорхой таамаглал дэвшүүлжээ. Бүх орчлонгийн дотор хумхын тоос ба солирын жижиг хэсгээс үүссэн үүл мананцар маш олон. Түүний дундуур нар гарснаас нарны бүх аймаг үүсжээ. Тиймэрхүү үүлсийн дундуур наран орохдоо өчүүхэн хэсгүүдийг үлэмжхэн их дагуулсан учир тэд бараг нэг хавтагт нарыг тойрох болжээ. Тэдгээрийн том нь багаа татах буюу мөргөлдсөөр байжээ. Ийнхүү ирээдүйн гараг болох тэнгэрийн бяцхан эрхсүүд улам улам нэмэгдэн өсжээ.

	Одоо цагт байгаа эдгээр бүх таамаглалаар, нарны аймгийн үүслийг бүрэн тайлбарлаж хараахан болохгүй байна. Хүн алсын гараг, оддын аймагт зорих болсон цагт, шинэ үүсэж буй өөр нарны аймаг, үүсээд төдий л удаагүй нарны аймаг зэргийг харшуулан судалж, манай нарны аймгийн үүслийн тухай тодорхой мэдлэгтэй болох юм. Шинжлэх ухаан техник маш их хөгжсөн манай үед тэр цаг холгүй болсон биз ээ.

	Түүнд нэг бус залуу монгол эрдэмтний оюун оролцох нь лавтай. 

	 

	 

	ДЭЛХИЙ ЯМАР ХЭЛБЭРТЭЙ ВЭ?

	Дэлхий, бөмбөрцөг хэлбэртэй. Тэр бөмбөрцөг огторгуйн хоосонд хөдөлдөг гэдгийг ямар ч сурагч сайн мэднэ.

	Ийм ойлголтод хүрэхийн тул хүмүүс, маш ээдрээтэй замыг туулсан юм байна. Урьд хүмүүс дэлхийг хавтгай буюу гүдгэр гэж үзэж байв Эртний энэтхэгчүүд, дэлхий хагас бөмбөрцөг хэлбэртэй бөгөөд дөрвөн зааны нуруун дээр оршино. Дөрвөн заан яст мэлхий дээр оршино гэж үзэж байв. Гэхдээ, яст Мэлхий юун дээр оршиж байгааг өчүүхэн ч бодохгүй байжээ.

	Мөн эртний оросууд дэлхий аварга халим дээр, халим усан дээр оршино гэж үзэж байв.

	Монголчууд, дэлхий аварга юм мэлхий дээр оршино. Мэлхий чилсэн хөлөө хөдөлгөхөд газар хөдөлнө гэж үзэж байв.

	17 дугаар зууны үеийн Монголын түүхийн ном сударт дэлхийн үүслийг эн тэргүүнд тайлбарласан байдаг «Шар тууж», «Болор толь» зэрэг номд дэлхийн гарлын тухай сонин домог бий. Хоосон хөх огторгуйн арван зүгээс агаар хий урсан ирж нэг нэгтэйгээ түлхэлцэн Жиламхан1 нэрт хөдөлшгүй бат хөх агаарын хүрээг бүрэлдүүлжээ. Түүн дээрх долоон нуураас Алтан зүрх нэрт үүл гарч, хурын ус буунгуут дээрээ агаар тулсан хязгааргүй их далай бий болов. Ус агаар холилдон өрөмтэй адил боловч хатуу алтан тоос үүссэн нь алтан дэлхий мөн. Дээр нь алтан бороо тасралтгүй цутгасаар сүмбэр уул2 тогтож, дөрвөн талд нь дөрвөн тив бий болов. Дөрвөн тив тус тусдаа хэлбэртэй бөгөөд гурвалжин дөрвөлжин, дугуй, тал дугуй юм.

	Тив бүрийн хүний нүүр тивээ дуурайсан гурвалжин, дөрвөлжин, дугуй, тал дугуй юм. Манай орон гурвалжин хэлбэртэй замба тивд3 орших тул бидний нүүр гурвалжин хэлбэртэй юм. Замба тивийн төвөөс дээш дөрвөн мянган бээр4 өндөрт гэрэлтэй агаарын хатуу хүрээ бий. Түүнд нар, сар тогтох бөгөөд агаараар нисдэг, тэнгэр-нар морилно. Нар нь гал болор эрдэнээс бүтсэн наран тэнгэрийн орд юм. Хөндлөн огтлол нь 51 бээр, Сар нь усан болор эрдэнээс тогтсон саран тэнгэрийн орд харш юм гэнэ.

	Бурхан буддын шашин дэлхийн гарал үүсэл, хэлбэр дүрсийн талаар тогтсон нэг үзэлгүй юм. Түүний ном сударт эсрэг тэсрэг, зөрүү зүйл үлэмжхэн байдаг. Нэг хэсэг нь дэлхийг бөөрөнхий гэж үзэж байхад, нөгөө хэсэг нь хавтгай гэж үзэж байх жишээтэй. Ийм харилцан харш сургаалыг буддын шашны гүн ухаан эвлэрүүлнэ. Учир нь түүний гүн ухаан сэтгэхүй анхдагч уу, матери анхдагч уу гэдэг философийн үндсэн асуултыг сэтгэхүй анхдагч гэдгээр хариулна. Юманд тодорхой хэлбэргүй гэж үзнэ. Иймд дэлхий тодорхой хэлбэргүй бөгөөд хүний оюун, дэлхийг бөөрөнхий гэж тусгавал бөөрөнхий, хавтгай гэж тусгавал хавтгай гэж үзнэ.

	Үүнээс үндэслэн, дөрвөлжин бурмыг хаанаас нь ч амсахад амт нь адилхантай адил аливаа сургаалыг зөв хэрэглэвэл цөм адилхан гэж эсрэг тэсрэг сургаалуудыг эвлэрүүлнэ. Дэлхийн хэлбэр, гарлын талаар материалист саналыг эн тэргүүнд Грекийн гүн ухаантан нар дэвшүүлжээ.

	Манай он тооллын өмнөх III-II зууны үед амьдарч байсан Эртний Грекийн гүн ухаантан Самосын Аристарх, дэлхий нарыг тойрохоос гадна тэнхлэгээ эргэнэ. Дэлхий, нарыг тойрч байгаа дугуйн диаметрээс алсын од хүртэлх зай маш их юм гэжээ.

	Манай он тооллын өмнөх 460-322 онд байсан гүн ухаантан Демокрит, од бол алсын нар, эрхсийн зам бол маш олон одны бөөгнөрөл гэсэн маш зүйтэй саналыг дэвшүүлж билээ.

	Хамгийн гол нь дэлхий бол огторгуйн гүнд чөлөөтэй хөдөлж буй бөмбөрцөг гэдэг санааг грек эрдэмтэд дэвшүүлжээ. Эрдэмтэн Аристотель (манай он тооллын өмнөх 384-322 он) дэлхий, бөмбөрцөг хэлбэртэй гэж батлахыг оролдов. Тэр баталгаануудынхаа нэгэнд тэнгист холдож буй хөлөг онгоцны эхлээд их бие нь далд орж, улмаар далбаа хиур5 нь үзэгдэхээ байна гэжээ.

	Цаашилбал, сарны хиртэлтээр, дэлхийн бөмбөрцөг хэлбэртэйг нотлохыг оролджээ. Грекийн эрдэмтэд Вавилоны эртний мэргэдийн адил, сар дэлхийн сүүдэрт ороход сарны хиртэлт болно гэж үзэж байв. Тэр сүүдрийн зах нь дугуй хэлбэртэй. Тийм сүүдрийг зөвхөн бөмбөрцөг хэлбэртэй бие өгөх тул дэлхийг бөмбөрцөг хэлбэртэй гэж магадлав. Эрдэмтэн Эратосфен (манай он тооллын өмнөх 276-196 он) дэлхийг бөмбөрцөг гэж үзээд түүний тойргийн урт, хөндлөн огтлолыг тодорхойлжээ. Түүнийг хэрхэн хийв? Эратосфен, нэг голдоч дээр орших бүх цэгт тодорхой нэг хугацаанд үд болохыг үндэслэн, өөрийн суух Александр хот болон түүнтэй ойролцоогоор нэг голдоч дээр орших Сиен хотыг сонгон авчээ. 6 дугаар сарын 22-ны өдөр, Сиен хотод үд болоход нар яг орой дээр оршино. Гэтэл Александр хотод нар оройгоос өчүүхэн өнцгөөр жишүү оршино.

	Эратосфен урлаж хийсэн багажаараа тэр өнцгийг хэмжихэд, 7/5 градус буюу тойргийн 1/50 хувьтай тэнцүү байв. Ийнхүү Сиен, Александр хоёрын хоорондох зай дэлхийн өргөргийн 1/50-тэй тэнцүү тул, тэр зайг 50-аар үржүүлэхэд дэлхийн тойргийн урт гарчээ. Эратосфений гаргасан дүн нь дэлхийн тойргийн жинхэнэ уртад тун ойр юм.

	Эртний монголчууд одыг алсын гал гэж үзэж байв. «Од» гэдэг бол гал гэсэн хуучны монгол үг юм.

	Одноос гадна нарыг тэнгэрийн гал гэж үзэж байжээ.

	Эрт дээр үед тэнгэрт маш олон нар гарч, газар дэлхийг галдаж амьтан хүнийг бүрэлгэдэг байв. Түүнд, язгуураас эрэлхэг зоригтой монголын нэг омог хилэгнэн тэнгэрийн олон нарыг харваж унагахаар андгайлж, «хэрэв унагаж чадахгүй бол хагд өвс идэхгүй, харз ус уухгүй амьтан болж, эрхий хуруугаа огтолж, эрэг нүхэлж амьдарна» гэжээ. Үнэхээр олон нарыг харваж унагасаар ганцхан нарыг үлдээжээ. Хэрэв бүх нарыг унагавал, дэлхийд харанхуй тунах аюул учрах тул түүнийг үлдээсэн билээ. Гэтэл гар нь ганзаганд, хөл нь дөрөөнд хүрээгүй жаал хүү ахсын санааг оюундаа сайтар тунгаалгүй их санаа санаж «эд нар харваж хүч хүрэхгүй тул тэр нарыг, үлдээв. Би түүнийг унагавал дэлхийд хосгүй баатар болно» гэж бодоод нумаа дэлжээ. Эрийн цээнд хүрээгүй тул хүч мөхөстөж, сум нь хүрсэнгүй. Тийнхүү нарыг онолгүй сум алдсанаас хамаг омог нь тарвага болсон гэнэ ээ. 

	Эртний грект нарны тухай бас нэг домог бий. Тэдний (грекчүүдийн) бодлоор, ертөнц тун өчүүхэн юм. Тэнгэр нь газраас холгүй аж. Ертөнцийг бурхад жолооддог гэж грекчүүд боддог байв. Бүх бурхны эцэг, эзэн нь аянга цахилгааны тэнгэр Зевс тул аянга буулгана. Нарны бурхан нь Аполлон юм. Аполлон газар доорх урцанд галан морио амрааж хоноод, өглөө, галан хөлгүүдээ галан сүйхэнд хөллөөд дорнодоос мордоно. Тийнхүү Аполлон тэнгэрээр өдөржин жуулчлаад цуцсан хөлгөө амраахаар нүхэн урцандаа буцна. Түүний хүү Фаэтон гэгч залуу эцгийнхээ сүйхээр зугаалахыг эртээс мөрөөджээ. Эцэг нь маш удаан зөвшөөрөхгүй байсан боловч, нэг өдөр зөвшөөрөв. Хүү Фаэтон онц баярлан эцгийнхээ сүйхэнд сууж жолоог нь баримагц, огторгуйд түмэн янзаар түгсэн од гарагийн дэргэдүүр давхив. Түүний хилэнцийн (оддын орд) хажуугаар өнгөртөл маш аймшигтай тэр хилэнцээс агсан морьд үргэж, эрийн цээнд хүрээгүй жаал хүүгийн гар ам хатуутай морьдын амыг үл дийлэн, наран сүйх зам хадуурч дэлхийд маш ойртсоноос, цацарсан халуун илч нь хот суурин, ой тайга, хөдөө тал, тариа ногоог түймэрдэж аюултай гамшиг тохиолдоход, зовлонд нэрвэгдсэн олон, Зевст залбирч, аврал гуйв. Наран аргамгуудыг хэн гүйцэх вэ? яаж зогсоох вэ? Зевс аянга харваж Фаэтоныг алахад, цочирдсон морьд зогсов. Аполлон харайн харайсаар гүйцэж, сүйх тэргээ уг замд нь оруулахад түймэр унтарчээ гэдэг.

	Ийм үлгэрт хүн бүр итгэдэг байсангүй. Зарим нь огт зөвшөөрөхгүй байжээ. Жишээлбэл, 2500 жилийн өмнө амьдарч байсан эрдэмтэн Пифагор дэлхий бөмбөрцөг хэлбэртэй бөгөөд хаана нь ч ёроол, орой гэж байхгүй гэж айлджээ.

	Цаашилбал, бидний дээр өгүүлсэн Аристотель гэдэг эрдэмтэн сар, цолмон, ангараг болоод бусад гарагийн хөдөлгөөнийг тайлбарлахыг оролдов. Тэгэхдээ Книдийн Евдоксийн (манай он тооллын өмнөх 408-355 онд) сургаалыг хөгжүүлжээ. Их тоочин Евдокс нүдэнд үзэгдэх огторгуйн эрхсийн замыг тодорхойлохыг хичээж байсан бөгөөд тэр бээр «нар нь жигд эргэж буй бөмбөрцөгт бэхлээстэй. Тэр бөмбөрцөг өөр хурдтайгаар эргэж байгаа хоёр дугаар бөмбөрцөгтэй, хоёрдугаар бөмбөрцөг гуравдугаар бөмбөрцөгтэй холбоотой» гэж үзжээ. Евдоксийн бүдүүвчээр, нар нь гурван дугуй жигд хөдөлгөөн үйлдэнэ. Мөн гарагийн хөдөлгөөнийг тайлбарлахын тул харилцан холбоотой дөрвөн бөмбөрцөг зохиожээ. Евдоксийн зохиосон ертөнцийн загвар хөдлөхгүй одны бөмбөрцгөөс гадна 26 бөмбөрцгөөс тогтож байв. Аристотель, Евдоксийн загварыг нүдэнд үзэгдэх эрхсийн хөдөлгөөнтэй зохицуулахын тулд бөмбөрцгийн тоог 56 хүртэл олшруулав. Үл хөдлөх одод нэг бөмбөрцөгтэй, нар, сар, гарагуудын систем өөр нэг бөмбөрцөгтэй юм. Үл хөдлөх одны бөмбөрцгийн гадна «анхны хөдөлгөгч» оршиж бүх бөмбөрцгийг хөдөлгөж байна гэж Аристотель номложээ. Түүний энэ сургаалыг лам нар ихэд эсэргүүцэж, их эрдэмтэн төрөлх нутгаасаа хөөгдөн харь оронд очих болжээ.

	Ертөнцийн төв бол газар гэсэн Евдокс, Аристотелийн системийг эртний грекийн эрдэмтэн нар улмаар «билүүдэж сайжруулсаар» байлаа.

	Манай он тооллын II зууны үед байсан Грекийн их одон оронч Птоломей тэр системийг маш их сайжруулж, гарагийн байдлыг тодорхойлох гарагуудын хөдөлгөөний бүдүүвч, хүснэгтийг зохиожээ. Газар төвтэй систем нь уг үндсээрээ буруу зүйл боловч, далайн аянд чухлаас гадна нар, сар, гарагийн байдлыг тодорхойлж болох байв. Эртний мэргэдийн энэ буруу сургаалыг христосын шашин хамгаалалдаа авч, зөв зүйтэй бүхнийг нь шүүж хаяад, түүнтэй санал зөрсөн бүхний эсрэг галзуурсан мэт довтолжээ. 

	Жишээлбэл, Птоломейн ажиллаж байсан Александр хотын номын сан, эртний эрдэмтдийн 400 гаруй мянган гар бичмэл номыг хадгалж байв. Гэтэл 391 онд Теофил гэдэг хар ламын хатгалгаар, мунхарсан хэсэг христос мөргөлтөн, хүн төрөлхтний оюуны тэр их баялгийг шатаажээ.

	Яг гурван зуун жилийн дараа буюу 691 онд Омар тэргүүтэй арабчууд Александр хотыг эзэлж, «хэрэв куранд орсон зүйлүүд эдгээр номд орсон бол цөм илүүднэ, куранд ороогүй зүйл орсон бол цөм хортой. Иймд энэ хоёр тохиолдлын аль нь ч байсан шатаах хэрэгтэй» гэж үзээд, түүнийг шатаажээ. Арабчууд эртний Грекийн соёлыг өвлөн авч, их мэргэдийн бүтээлээс үлэмжхэн орчуулж билээ. Ялангуяа арабчуудад эзлэгдсэн Дундад Азид шинжлэх ухаан асар их хөгжив. Перс газрыг захирч байсан монгол хаадын албанд байсан, азербайжаны эрдэмтэн Насир-Эддин (1201-1274) «Ильханы» (ертөнцийн эзэн гэсэн утгатай, персийг захирч байсан монгол хаадын цол) гэдэг гарагуудын шинэ хүснэгтийг зохиожээ. Гарлус гэдэг туркжсэн монгол омгоос гарсан Доголон Төмөр хааны ач хүү Улүгбек гэдэг гарамгай эрдэмтний бүтээл дэлхий дахины шинжлэх ухааны түүхэнд оржээ. Тэр эрдэмтэн үл хөдлөх 1018 одны байдлыг тодорхойлсон хүснэгт зохиосон нь тун гарамгай бүтээл болсон тул одоо хүртэл эрдэмтэд бахархан гайхсаар байна.

	Энэ хоёр эрдэмтэн ертөнцийг танин мэдэхэд чухал нэмэр оруулжээ. Өрнө дахинд Птоломейн сургаалыг долоон зуу илүү жил дагаж байтал Италийн их эрдэмтэн Лонардо да Винчи (1452-1519) Аристотелийн бөмбөрцгийг байхгүй гэж үзээд дэлхий ертөнцийн төвд оршихгүй бөгөөд эргэх хөдөлгөөнд оршино гэж эсрэг санал дэвшүүлжээ.

	Тэр үед Португал, Испанийн далайчид алс хол аялах болж Колумб гэгч хүн 1492 онд Испаниас гурван хөлөг онгоц удирдан гарч, Америк тивийг нээжээ.

	Одоо хэр Америк тивд байсан эртний улсуудын булшнаас бурхан буддын хөрөг, зааны ясан эдлэл гарсаар байна. Цаашилбал, хөшөө чулуун дээр нь «шакья мунь» буюу бурхан Буддын «шакья орны цэцэн» (Шигимунь) гэсэн нэрээр нэрлэсэн хааны нэр байна. Мөн хятадын сударт, Чукот, Аляскаар дамжин индианчуудтай харилцаж байсныг магадлах мэдээ баримт бий.

	1519 оны 9 дүгээр сарын 20-ны өдөр Магелланы удирдсан хэсэг хүмүүс таван хөлөг онгоцоор дэлхийг тойрохоор хөдөлж, 3 жил орчим яваад үүнээс нэг хөлөг онгоцоор 18 хүн буцаж нутагтаа ирсэн. Энэ хүмүүс дэлхийг анх тойрсноор дэлхийн бөмбөрцөг хэлбэртэй болох нь хөдөлшгүй нотлогдов.

	Колумб, Магелланы аялал ертөнцийн зургийг өөрчилж, дэлхий бол ертөнцийн төв гэдэг шашны домогт Польш улсын хар лам Николай Коперник (1478-1543) эхлэн цохилт өгч нар төвтэй ертөнцийн шинэ системийг дэвшүүллээ.

	Түүний хийсэн дүгнэлтүүдийг дор сийрүүлбэл:

	а) Огторгуйн хүнхрийн үзэгдэж буй хоногийн хөдөлгөөн болоод өдөр шөнийн солигдох нь дэлхий тэнхлэгийнхээ дагуу эргэсний дүнд болно.

	б) Одтой харьцаатайгаар нарны байраасаа хөдлөх жилийн шилжилт нь дэлхий нарыг тойрсны дүнд болно.

	в) Бүх гараг болоод дэлхий нь нарыг тойрог замаар тойрно. Энэ сургаалыг Жордано Бруно, Галилео Галилей, Иоганн Кеплер, Исаак Ньютон зэрэг эрдэмтэд залгамжлан авч, бурууг нь залруулж, дутууг нь нөхөн шинэ шинэ нээлтээр баяжуулжээ.

	 

	 

	ДЭЛХИЙН БӨМБӨРЦӨГ ХЭР ЗЭРЭГ ТОМ БЭ?

	Бид энэ номд сая, тэрбум зэрэг их тоог амны уншлага болгоно. Мянган мянга нэг сая, мянган сая нэг тэрбум билээ. Хэрэв сая дэвтрийг дээр дээр нь давхцуулбал 1, 5 км өндөр болно. Сая харандааг цувуулан тавивал 180 километр болно. Тэрбум бол саяас мянга дахин их нэг тэрбум ширхэг дэвтрийг давхцуулбал 1500 километр өндөр болно. Хэрэв тэрбум харандааг нийлүүлж нэг харандаа болговол 180 метр урт 6, 5 метр өргөн, 7000 тонн жинтэй болно. Түүн дээр бүхэл сууриныг багтааж болно.

	Дэлхийн гадаргаас төв хүртэл нүхэлбэл 6380 километр юм. Түүний гадаргуу нь 500 сая хавтгай дөрвөлжин километр юм. Дэлхийн цул нь 6.1027 грамм юм. Нарны 9 том гараг, хэдэн зуун бага гараг тойрно. Үүнд Буд, Сугар, (үүрийн цолмон).

	Дэлхий, Ангараг, Бархасбадь, Санчир, Тэнгэрийн ван, Далай ван, Дэлхий ван юм. Буд гараг дэлхийгээс наранд 3 дахин ойр бол, Дэлхий ван 40 дахин хол юм. Дэлхий нарнаас 149, 5 сая км зайтай оршино. Дэлхий Будаас 15 дахин их эзлэхүүнтэй бол Санчир дэлхийгээс 750 дахин их эзлэхүүнтэй. Нар бол манай орчлонт ертөнцийн тоо томшгүй олон одны нэг юм. Түүний диаметр нь 1391 000 км бөгөөд эзлэхүүн нь дэлхийн эзлэхүүнээс 1306 000 дахин их юм. Нарны цул нь Дэлхийн цулаас 33 000 дахин их. Нарны системийн бүх гарагийн цулаас 750 дахин их билээ.

	Бид орчлонт ертөнцийн тоо томшгүй олон одны нэг болох нарны аймгийн нэг өчүүхэн гараг дэлхий дээр амьдрал хэрхэн бий болсныг авч үзье.

	 

	
ХОЁРДУГААР БҮЛЭГ

	АМЬДРАЛЫН ЭХ

	 

	Хүн өөрийгөө хүрээлж байгаа ертөнцийг танин мэдэж, байгалийн хүчийг захирахын тулд амьдарч байгаа дэлхийгээ тасралтгүй судалсаар иржээ. Агаарын бүтэц, далайн гүн амьдрал, эрдсийн чанар, бодисын бүтцийн нууцыг илрүүллээ. Аливаа шинэ шинжилгээ нь шинэ нээлтэд хүргэж, хүний байгалийг захирах хүчийг нэмэгдүүлнэ. Эрдэмтэн хүн, хамгийн энгийн, бор бааз эдлэлээс хүртэл онцгой шинэ шинж чанар ирүүлнэ. Үүнээс хэдэн мянган жилийн өмнө Мисир улсын Фараон хэмээх хаад ван нар Примит гэдэг бунханд шарилаа тавьдаг байв. Одоо хир тэдгээрийн бунхныг ухахад, бунхны манаа чулуун арслан дайралдана. Гэрэл тусгахад түүний нүд аймшигтай гялалзаж, мухар сүсэгтнийг айлгана. Түүний учрыг өгүүлбэл, бөөрөнхий шилэн нүд хийжээ. Тийнхүү хүн, болор элсийг хайлуулахад гардаг шил нэртэй тунгалаг бодисыг олон мянган жилийн тэртээгээс мэдсээр ирсэн билээ. Харамсалтай нь шилээр сав суулга, толь хийвч, түүнд гүдгэр буюу хүнхэр дүрс өгвөл байгалийг танин мэдэх агуу хүчирхэг зэвсэг болно гэдгийг саяхан болтол мэдэхгүй байлаа.

	Хүнхэр гүдгэр шилийг ашиглан хүний байгалиас заяагдсан нүднээс гадуур, дусал усыг дусал биш бүхэл бүтэн далай шиг болтол томруулах хиймэл нүд хийжээ. Тэр хиймэл нүд-микроскопыг Голландын эрдэмтэн Левенгук анх хийснээс хойш, хүн төрөлхтөн урьд ажиглаж чадахгүй байсан жижиг зүйлээ үзэх боллоо. Шүдний хагийг аваад өсгөдөг шилээр дурандахад өдий төдий нян хорхой арзганаж байдаг байна. Цаашилбал, чулуун нүүрсийг энгийн нүдээр харахад, бараан хар буюу хүрэн юм байдаг. Хэрэв түүнээс өчүүхэн хальс зүсэж аваад микроскопоор үзэхэд сая жилийн өмнө чулуун нүүрс юү, байсныг мэдэж болно. Хар нүүрсний хальс тунгалаг болж, шар, улбар, улаан хүрэн өнгөөр гэрэлтэнэ. Шар өнгөтэй хавтгайдуу цагариг шүдтэй сунгамал зурвас хэлбэртэй зүйл үзэгдэх бөгөөд тэр нь спор, шүдтэй нь кутикул юм. Хөгц, хөвд, мөөг зэрэг доод ургамлын үрждэг өчүүхэн биетийг спор гэнэ. Кутикул гэгч нь чулуун нүүрсэнд хоцорсон навчийн гадаад хальс, нүүрсний хальсан дахь хар, хүрэн өнгөтэй зүйл бол модлог ургамлын хальс, эд эс юм. Микроскопын тусламжтайгаар ийнхүү тайлбарлагдашгүй бэрх нууцыг хүн нээжээ. Микроскопоор харахад үзэгдэж байгаа нүүрсний хальсны эд эс бол олон сая жилийн өмнөх ургамлын үлдэгдэл мөн. Ногоон навч хэрхэн чулуун нүүрс болох билээ. Тэр нь байгалийн хувирлаар нүүрс болон хувирсан юм. Аливаа цөөрөм намаг бол янз бүрийн ургамлыг хадгалж буй агуулах төдийгүй химийн лаборатори юм. Олон мянган жилийн дараа тэр лабораторийн ургамал хүлэр болно. Хэдэн зуун мянга буюу сая жилийн дараа хэдэн зуун метр зузаан газрын хөрсөн дор хүлэр нүүрс болж хувирна. Нүүрс болж хувирахаас нь өмнө галт уулын хайлмаг орвол бал чулуу болно. Хүний дэлхий дээр амьдарсан цаг хугацааг археологич түүхч нар судална. Чулуун нүүрсний бий болсон хугацааг геологич судална. Түүхийн цаг хугацаанаас геологийн цаг хугацааг ялгаж геологийн хугацааг тогтооно. Геологийн хугацаа түүхийн хугацааг зэрэгцүүлэн үзвэл секунд минутыг сар жилтэй зэрэгцүүлсэнтэй адил болох жишээтэй.

	Манай дэлхийн тогтоц, түүний бүтэц, тогтож ирсэн түүхийг судлах ухааныг геологи гэнэ. Хэрэв геологи гэдэг ухаан байхгүй сэн бол бид манай дэлхий дээр сая жилийн өмнө ямар ургамал, амьтан байсныг мэдэхгүй сэн. Мөн хаана нүүрс, хаана газрын давирхай оршихыг ч мэдэхгүй сэн. Геологи гэдэг их ухааны нэг салбар нь палеонтологи бөгөөд биологитой маш нарийн холбоотой. Палеонтологи залуу шинжлэх ухаан бөгөөд, геологийн түүхэнд байсан организм, ургамал амьтны аймгийг судална. Энэ ухаан нь ургамал амьтны аймаг өчүүхэн доод организмын хэлбэрээс хамгийн нарийн хэлбэр хүртэл хэрхэн хөгжсөнийг хүн төрөлхтөнд үзүүлж өгсөн юм. Палеонтологи гэдгийг монголчилбол «Эртний ургамал амьтны тухай ухаан» гэсэн үг. Палайос-эртний, антос-ургамал амьтан, биет, зүйл, логос-үг, ухаан гэсэн грек үг буюу дэлхийн хөрсний үе хэдий чинээ эртний болох тутмаа түүнээс гарах ургамал, амьтны үлдэгдэл орчин цагийн ургамал амьтдаас төдий чинээ ялгаатай. Сая жилийн өмнө бүрдсэн газрын хөрснөөс хүн болоод орчин цагийн зарим амьтны эрхтний үлдэгдэл гардаггүй байна. Бид газрын хөрсний бүүр эртний үе буюу 100-150 сая жилийн өмнөх геологийн үед хүрвэл, тэр үед шувуу болоод хөхтөн байхгүй байжээ. 500 сая жилийн өмнөх сээр нуруутан байхгүй байсан бөгөөд 2-3 тэр буман жилийн өмнө хамгийн энгийн ургамал амьтан байхгүй байжээ.

	Саяхан XIX зууны эхэнд өрнө зүгийн эрдэмтэд, ургамал, амьтны бүх төрлийг бурхан бий болгосон гэж үзэж байв. Тэд байгальд түүх байхгүй бөгөөд зөвхөн хүн төрөлхтний, иргэншсэн улсад түүх бий гэж байлаа. Францын нэрт эрдэмтэн Ж. Кювье, эртний амьтдын үлдэгдлийг судалсаар нэг зүйлд хүмүүсийн анхаарлыг төвлөрүүлжээ. Дээр үед сөнөсөн амьтдын яс одоогийн амьтадтай огт нийцэхгүй байв. Түүнийг юугаар тайлбарлах вэ? гэдэгт Кювье, өөртөө болоод бусад эрдэмтдэд хангамжтай хариу өгчээ. Сөнөсөн амьтад нь одоогийн амьтадтай ямар ч хэлхээ холбоогүй бөгөөд гэнэтийн сүйрлээр баларчээ гэж үзжээ. Өөр нэг эрдэмтэн А Д. Орбиньй гэгч багш Кювьегийнхээ сургаалыг цаашид хөгжүүлэн, дэлхий дээр хорин долоон сүйрэл болсон, хорин долоон удаа ургамал, амьтан сөнөсөн бөгөөд бурхан хорин долоон удаа шинээр ургамал, амьтныг бүтээсэн гэжээ.

	Хэдийгээр энэ сургаал нь ариун судар библид бичигдсэн зүйлтэй огт нийцэхгүй боловч, цөмийг нь бурхан бүтээсэн гэж үзсэн тул гэлэн санваартан төдий л эсэргүүцсэнгүй. Гэтэл 1859 онд, бурхны сургаалыг авсалсан органик ертөнцийн түүхийг өгүүлсэн их судар, агуу их эрдэмтэн Чарльз Дарвины «Дүрсүүдийн гарал» гэдэг ном хэвлэгдэв. Дэлхийн ургамал амьтан аажимдаа хэрхэн хувирсныг Дарвин тодорхойлжээ. Амьдралын шинэ хэлбэрийг бүтээгч нь бурхан тэнгэр биш, байгалийн шилэлт сонголт юм. Дарвин, ургамал амьтныг судалсаар дэлхий дээрх амьдралынхаа бүх хугацаанд организмын захирагдаж байсан хуулийг нээжээ. Амьдрах болоод оршин тогтохын төлөө тэмцэлд орчиндоо аль болохоор зохицсон нь шилэгдэн хоцорч, амьдарна. Хуучин хэлбэрээс шинэ хэлбэрийг бүтээгч нь бурхан биш байгалийн шилэлт юм аа гэсэн.

	 

	 

	УС САЛХИНЫ ХҮЧ

	Дэлхийн гадаргуу өөрчлөгдөхгүй мөнх мэт санагдана. Гэтэл гол мөрөн аажмаар эргээ эвдэж, голдирлоо сольж урсан, шинэ гуу жалга гаргасаар байна. Мөн газар хөдөлж, уул хад нурж, зарим газар доошоо сууж ан цав гарсаар байна. Гэвч, дэлхийн гадарга нь огт өөрчлөгдөхгүй байгаа мэт үзэгдэнэ. Үнэндээ бид байгалийг маш ахархан хугацаанд ажиж байгаа тул тийм сэтгэгдэл төрнө. Гэтэл дэлхийн геологийн үе хэдэн арав, зуун сая жилийг хамардаг. Энэ их хугацаанд дэлхийн нүүр царай танигдахгүй болтлоо өөрчлөгдөнө. Хар ногоон цохионууд нь агаарт нүүгэлтэн сүндэрлэж, хавцал ганганы нь хоорондуур булаг горхи жирэлзэн урсах, мөгөөрс нимгэн хоолойтны дуу нь хүрээгүй, мөчит дөрвөн хөлтний хөл нь хүрээгүй уул дэлхийд маш олон. Алтай, Хангай, Хэнтийн уулсын хормойгоор гэрийн чинээ бул чулуу, үхэр чулуу маш арвин үзэгдэнэ.

	Тэдгээр чулууг төрөлх цохио, хясаанаас нь ямар хүч салгах билээ.

	Уулыг салхи, ус, нар эвдэж байна. Салхи, чулуу шороог хийсгэж, хад, асга руу удаан хугацаагаар хүчтэй цохилт үүсгэснээс янз бүрийн нүх сүв гаргасаар олон жилийн дараа агуй болгоно. Уулын чулуу наранд халж, хүйтэнд хөрснөөс ан цав гарна. Ан цав нь агаарын чийг, хурын ус орж, хөдлөхдөө тэлж чулууг хагална. Ийм журмаар том хад чулуунууд ч жижгэрч бутардаг. Урсгал усны ажлын хүч онцгой юм. Уулын гол шаагин шуугьж, хүрхрэн оволзсоор олон зуун мянган жилийн дотор уулын чулуулгийг элээж, хэдэн зуун метр гүн хавцал ганга үүсгэнэ.

	Хад байцыг салхи, ус, температурын өөрчлөлт эвдэнэ. Салхи элс шороогоор уулын чулуулгийг цохиж янз бүрийн нүх сүв гаргана. Тийм байдлаар агуй хонгил үүснэ. Уулын чулуу наранд халж жихүүн салхинд хөрнө. Дулаан, хүйтний огцом хувиралтаас хад байц хага ташна. Ус уулын чулуулгийг урсгана.

	Бид хөшөө дурсгал болон барилгад өргөн хэрэглэгддэг боржинг мэднэ Боржин бол маш хатуу, гуа сайхан чулуу юм. Түүнийг ажиглахад өнгө өнгийн хэсгээс бүрдсэн байна. Улаан элс, булингарлаг өнгөтэй бор элс, гялалзсан хар өнгөтэй нимгэн хальстай хутгалдан оршино. Улаан элс нь хайлуур жонш бор элс нь болор, нимгэн хальс нь гялтгануур юм. Боржинд хайлуур жонш үлэмж орших тул боржинг улаан өнгөтэй болгодог. Бас бор боржин ч бий. Үүнд жоншны нь өнгө цагаан байна.

	Ус цагийн аясаар боржин эвдэрчээ. Аажимдаа жонш нь угаагдан элж болор, гялтгануур нь унана. Усны урсгал тэдгээрийг хаман улам бүр үйрүүлсээр, дөлгөөн газраа хүнд ширхгийг нь орхиж, хөнгөн хэсгийг нь тэнгис далайд хүргэнэ.

	Гол мөрөн газрын хөрсийг маш их эвдлэх боловч, бас бүтээн босгох ажил хийнэ. Газрын урууг дагаж элдвээр тахиралдан урсгахаас гадна төвөөс зугтах хүчний нөлөөгөөр тахир эргээ эвдэнэ. Тийнхүү элс шороог хаман авч, урсгалынхаа зөөлөрсөн газар арал, хойг үүсгэнэ. Тэр ч байтугай далайн булан тохойг дүүргэж хуурай газар болгоно.

	Эрдэмтэд, дэлхийн бүх гол мөрөн жилд далай, тэнгист хэчнээн хэмжээний шороо чулуу урсгаж аваачдагийг бодож 16 тэрбум орчим шоо дөрвөлжин метр болохыг нь тодорхойлжээ. Энэ бол тун их тоо ажээ. Хэрэв түүгээр шороон уул босговол 2 километр хавтгай дөрвөлжин суурьтай 10 километр өндөр болно.

	Хэдэн зуун сая жил үргэлжилсэн дэлхийн урт удаан түүхийн турш тоо томшгүй олон гол мөрөн дэлхийн гадаргыг угаажээ. Гэтэл яагаад одоо ч дэлхийн өнцөг булан бүрд өндөр өндөр уул байна вэ гэвэл дэлхий хөдөлж байдаг. Тэр тухай доорх бүлэгт өгүүлье.

	 

	 

	ТИВИЙГ ДЭЭШ ДООШ НЬ БОЛГОЖ БАЙГАА АВАРГА ХҮЧНҮҮД

	Дэлхийн бөмбөрцгийн бүрдэж байгаа элементүүд янз бүрийн чанартай. Жишээлбэл, хүчилтөрөгч, төмөр, хөнгөн цагаан зэрэг элемент маш идэвхтэй бөгөөд харилцан элдэв нэгдэлд орж биднийг хүрээлж байгаа байгаль ертөнцийг бүрдүүлнэ. Гэтэл алт, гелий зэрэг элемент идэвх муутай.

	Ихэнх элементийн атом маш тогтвортой тул хувилахын ухааны урвалын эцэст хүчилтөрөгч хүчилтөрөгч хэвээрээ, азот азот хэвээрээ үлдэнэ.

	Түүнээс гадна уран, торий, радий зэрэг өөрөө задрах чадвар бүхий гайхалтай элементүүд бий. Радий ховор металл тул хумсны хирийн төдийг олохын тулд хэдэн тонн хүдэр боловсруулна. Радий бүхий шил хоолойг алсаас үзэх хэрэгтэй. Тэгэхгүй бол түүний цацруулсан хүний нүдэнд үл үзэгдэх туяа амьд организмд хортой тул удаан эдгэхгүй шарх гаргана. Хэрэв түүнийг бага хэмжээгээр, тухайлбал граммын түмний хувиас хэтрэхгүй хэмжээгээр, хэрэглэвэл өмөн өвчний хавдрыг устгана. Тэр нь ийнхүү ашигтай, хортой хоёр талтай юм. Радий харанхуйд гэрэлтэж дулаан ялгаруулна. Ганцхан грамм давс нь 25 шоо дөрвөлжин сантиметр усыг цагийн дотор буцалгана. Дулаан тасралтгүй ялгарна. 1600 жилийн дараа дулаан ялгарах нь эрс хорогдоно. Учир нь радийн тал нь задарч гүйцэх бөгөөд нэг грамм радий байсан бол хагас грамм үлдэнэ.

	Радийн задарч байгаа атом нь, эхлээд хөнгөн хий гелий, дараа нь хүнд хий радоныг үүсгэнэ. Радон бас цацраг идэвхт учир задарч, хэд хэдэн төрлийн элементийг үүсгэнэ. Зарим нь хэдэн жил, зарим нь нүд ирмэх зуур оршоод задарна. Ингэж гинжин хэлбэрээр задарсаар хамгийн эцэстээ тогтвортой элемент хар тугалгыг үүсгэнэ.

	Радий өөрөө цацраг идэвхт ураны задралын нөлөөгөөр бий болно. Аливаа атомд массыг нь гэрлийн хурдны квадратаар үржүүлсэнтэй тэнцүү энерги оршино. Ганцхан килограмм уран 1700 тонн бензиний хиртэй энерги өгнө. Уран 4 тэрбум 500 сая жилийн дараа хагастаа ортол задарна.

	Тухайн үед эрдэмтэд ураны цөмийн энергийг ашиглах аргыг олсон бөгөөд Зөвлөлт Холбоот Улс нэн тэргүүнд атомын цахилгаан станц байгуулсан билээ.

	Цацраг идэвхт бодис дэлхийн бүх гадаргад түгжээ. Тэр нь газрын хөрс рашаан ус, хад чулуунд хүртэл өчүүхэн бага хэмжээгээр оршино. Түүний эрдэст байгаа эсэхийг хувилах ухааны маш нарийн судалгааны дүнд мэднэ. Цацраг идэвхт бодис газрын хөрсөнд жигд бус тархах бөгөөд гүн дор орших хүрмэн чулуу, гантиг зэрэг хөнгөн чулуулагт их оршино. Түүнчлэн дэлхийн гадаргын өнгөний 30-40 километр гүнд тархсан гантиг чулуулагт харилцан адилгүй хэмжээтэй байна. Цацраг идэвхт бодис нь зарим газар өчүүхэн бага хэмжээгээр тархах бөгөөд зарим газар цугларч бөөгнөрнө. Түүний бөөгнөрсөн газар их хэмжээний дулаан ялгарна. Хэрэв халалтын төв нь хэдэн арван километрийн гүнд байвал гадагш үл гарна. Тэрхүү дулааны энерги уулын чулуулгийг маш удаан боловч хэдэн зуу мянга, сая жилийн турш тасралтгүй халаана. Яваандаа температур нь хэдэн сая градус болж уулын чулуулгийг хайлуулна. О. Ю. Шмидтийн онолын ёсоор, анх хүйтэн хатуу биетүүд нэгдэх замаар дэлхий үүсэж, цацраг идэвхт бодисын задралын ялгаруулах дулааны хүчээр халжээ.

	Дэлхийн гадаргаас 2000-3000 километр гүнд орших үе 4000 градус хүртэл халсан ба дэлхийн гүнд орших асар их даралтаас болж дэлхийг бүхэлд нь хайлуулах боломж олдсонгүй. Зөвхөн цөмийн гадаад хальс, дэлхийн өнгөн хөрс хайлжээ.

	Дэлхийн гадарга нь асар их дулааныг алдсаны дунд ойрын хоёр гурван тэр буман жилийн турш хөрсөөр иржээ. Дэлхий халснаас болж усны уур, хийг чулуулгаас бага багаар ялгаруулж, түүнээс дэлхийн ус хийн бүрхүүл үүсжээ гэнэ. Шмидтийн энэхүү онолыг Зөвлөлтийн эрдэмтэн Е. Любимова зориуд судалж хөгжүүлсэн боловч, маргаангүй нотлогдсон зүйл биш билээ. Зарим үед халсан бүсэн дэх дэлхийн хөрсөнд ан цав гарна. Тэр хэсэг дэх даралт багасаж улмаар уулын чулуулаг хайлж хүчтэй хий ялгарах бөгөөд түүний хамт шингэн магма ан цаваар гарна.

	Үүнд галт уул дэлбэрч, зарим үед газар хөдөлнө. Халуун лав урсаж, зам зууртаа тохиолдох бүх зүйлийг галдана. Удалгүй лав царцаж олон өнгөт гантиг, хар хүрмэн чулуу зэргийг үүсгэнэ. Галт уулын дэлбэрэлт нь шинэ уул, лаван бүрхүүл үүсгэх зэргээр хуурай газрын хэв байдлыг өөрчилнө. Түүнээс гадна дэлхийн бөмбөрцгийн гүнд янз бүрийн өөрчлөлт болж байна. Дэлхийн тогтож буй эрдэс нь бүрэлдэхүүний хувьд жигд бус бөгөөд нягт, хувийн жин, хайлалтын температураараа харилцан адилгүй.

	Хэдэн тэр буман жилийн турш дэлхийн гүнд орших хүнд, хөнгөн бодис харилцан ялгарч, хүнд нь доошоо сууж, хөнгөн нь дээшээ хөвж гарах зэргээр үежиж байна. Дэлхий бүхэлдээ хатуу байхад хөнгөн бодис «хөвж» ялгарч болох уу гэсэн асуулт гарна. Энэ нь болох бөгөөд гагцхүү удаан хугацаа шаардана. Хэрэв хэсэг давирхайг алхаар буталж налуу банзан дээр тавивал давирхай хүндийн хүчний үйлчилгээнд автаж цагийн аясаар маш өтгөвтөр шингэний хэлбэртэйгээр доош урсана. Энэ мэтчилэн газрын гүнд орших бодис даралт болоод хүндийн хүчний нөлөөгөөр урсана. Тэнгис, далай, уул хадны дор орших хөрсний гүнд байгалийн агуу хүч тасралтгүй ажил хийж, аварга их бодисууд доош дээш шилжин магмын хайлалтын эх булгийг үүсгэнэ. Үүний улмаас өндөр уул хадад ан цав гарах, галт уул дэлбэрэх, газар дээш доош суух зэрэг байгалийн аймшигт үзэгдлүүд явагдаж дэлхийн гадаргад нөлөөлнө.

	Дэлхийн бөмбөрцгийн онцгой хөдөлгөөнтэй хэсгийг тэмдэглэсэн олон өнгийн зурвас бараг бүх эх газарт тархжээ. Үүнийг геосинклиналь муж гэнэ.

	Геосинклиналь мужид орших газрын хөрс дээш доошоо аажуухан хөдөлж уулын хэлбэр дүрсийг өөрчилж байна. Уулс нь далайн тунамал чулуулгаас бүрдэнэ. Тэдгээрийн үүссэн газар нь дээр үед далайн ус тогтсон хотгор байжээ. Гол мөрний аваачсан элс, шороо зэрэг тунадас тэр хотгорт бөөгнөрсөөр тунадасны үеийг үүсгэжээ. Олон сая жилийн турш геосинклиналь хотгорууд далайн тунадсаар дүүрч асар их хуримтлагдсан тунадасны хүндийг даалгүй ёроол нь доош сууна. Олонх хотгор дахь тунадас 10-15 километр зузаан болжээ. Газрын хөрсний гүнд болох нарийн ажиллагааны дүнд хотгор газар дээш өргөгдөнө. Тэд нь атираатаж шовх оройнуудаараа гарч шинэ уулархаг орныг бий болгоно. Уул бүр янз бүрийн настай. Кавказ, Альп, Гималай6, Аляск зэрэг уулс нь 20 сая жилийн өмнө өргөгдөж тогтсон залуу уулс юм. Уулын залуу, хөгшин нь гадаад байдлаараа илэрнэ. Залуу уулсыг газрын зураг дээр заримдаа шар судлаар тэмдэглэнэ. Жишээлбэл, цас мөсөн дуулгатай Кавказын нурууны ноён оргилууд нь эгц шовх бөгөөд энэ нь ус салхины үйлчилгээ бага үзсэнийг илчилнэ. Гэтэл Уралын нурууны байдал эрс өөр юм. Ус салхинд идэгдсэн даваа гүвээ элбэгтэй намхан юм. Тэр нь 200 сая жилийн өмнө үүсжээ. Хөгшин уул нурууг улбар шар судлаар тэмдэглэнэ.

	Монгол нутгийн ихэнх хэсэг геосинклиналь бүсэд оршино. Олон сая жилийн турш мэдэгдэхүйц дээш доош, хөдлөхгүй нэлээд тайван байдаг мужууд бий бөгөөд түүнийг тавцан гэнэ. Түүнд их оросын тавцанг жишээ болгож болно. Уул нурууны I насыг яаж судалсан тухай авч үзье.

	 

	 

	ДЭЛХИЙН НАС

	Эртний ард түмний амьдралыг хуучны бичиг судар зургаас мэдэж болно, Францын эрдэмтэн Норберт Кастере гуч илүү жилийн турш агуйд түүхийн өмнөх хүний үлдээсэн зураг, хөшөө дурсгалуудыг судалж байна. Түүхийн өмнөх үеийг судлах шинжилгээ 1840 оны орчим үүссэн бололтой. Хүний туулсан замыг бичиг судраар судлах гэвэл эртний Египетийн 4 мянган жилийн өмнөх бичиг баримтад тулаад зогсоно. Гэтэл хүн төрөлхтөн хэдхэн мянган жилийн түүхтэй биш, олон буман жилийн түүхтэйг францын эрдэмтэд нээж, хүн нь арслан зааны нэгэн үеийн амьтан болохыг нотолжээ. Түүхийн өмнөх хүний тухай шинжлэх ухааны үндсийг тавьсан Францын алдарт эрдэмтэн Буше де Пертес өөрийн нээлтийн үнэн зөвийг итгүүлэхийн тулд олон жилийн турш тулалдаж Соммын хөндийд ухаж шинжлэх ажлыг 17 жилийн турш хийсний дунд хүн маш эрт үүссэн болохыг нотолжээ. Түүнээс хойш агуй, газрын хөрсийг ухаж шинжлэх явдал арвижиж, чулуун зэвсгийн үеийн он дарааллын бүдүүвчийг гаргажээ. Улмаар эртний хүний амьдрал ахуй, мөргөлийн тухай үлэмжхэн баримт хуримтлагдав. Тэд хорин мянган жилийн өмнө бөө мөргөлийн ёслолыг гүйцэтгэж байжээ. Түүнийг нотлох сүсэг бишрэлтэй холбогдолтой зургууд Ориньяк, Де Марсула зэрэг агуйгаас олджээ. Үүнд баавгай, арслан заан, хирс гахай, хүний зургууд байна.

	Манай нутагт тийм «бичигтэй хад» маш арвин. Эртний хүмүүс элдэв зургийг зугаа цэнгэл болгож зурдаггүй сүсэг бишрэлийн үүднээс зурдаг байжээ.

	Мөн чулуун ойл, хутга, цүүц зэргээр бид хэдэн арван мянган жилийн өмнө амьдарч байсан хүний тухай тоймтой болж байна. 

	Дэлхий дээр хүн бий болоогүй хэдэн сая жилийн өмнө ямар лут том үйл явдал болж байв. Энэ асуултыг хүмүүс эрт дээр үеэс сонирхсоор иржээ. Дэлхий 70-75 мянган настай гэж нотолсон ном 17 дугаар зууны үед Францад гарчээ. Тэрхүү номыг Францын агуу их байгальч Бюффон бичсэн бөгөөд дэлхийн насыг хэдэн арван сая жилээр биш, сая сая жилээр алджээ. Гэтэл тэр үед христос шашны номд дэлхийг 7500 настай гэж сургадаг тул ихэнх улс түүнд итгэдэг байсан учир хар лам нар Бюффоны сургаалыг галзуурсан мэт довтолж, шашин номд тэрсэлсэн гэж аймшигт эрүү шүүлтээр заналхийлэн дэлхийн үүслийн тухай сургаалаасаа няцахыг албадан тулгажээ.

	Хэдийгээр лам нар хүний чөлөөт бодлыг багалзуурдахыг хичээвч, шинжлэх ухаан урагш хөгжсөөр ялгуулсан ялалтад хүрчээ. Оросын их эрдэмтэн Ломоносов дэлхийн нүүр царай үргэлжид өөрчлөгдөж байдгийг нотолж шашны харгис домгийг няцаажээ.

	Их эрдэмтэн ирээдүйн техник, шинжлэх ухааны хөгжлийг урьдаас харж, байгалийн нууцыг судалж шинжлэх ухааны нээлтийг аж үйлдвэрийн хөгжилд хэрэглэх ёстойг заажээ. Хэдэн арван жил өнгөрөх тутам шинжлэх ухаан, техник, аж үйлдвэр шинэ шинэ үсрэлт хийж, дэлхийн өнгөрсөн түүхийг судлах зайлшгүй шаардлага гарав. Төрөл бүрийн металл нүүрс, нефть мэтийн зүйлүүд улам их хэрэгтэй болов. Улмаар шинэ шинэ уурхай эрэх хэрэгтэй болж, газрын хөрс судлагчдын өмнө олон тооны нарийн бэрх асуудал тулгарав. Үүнд уулын чулуулгийн үе давхарга хэрхэн байршсан бэ? Түүнд нүүрс хэрхэн байршсан бэ? Ашигт малтмалын уурхайг урьд геологийн ямар явц бүтээв? зэрэг асуултууд гарлаа. Уурхайн, баялгийг амжилттай хайхын тулд уул чулуулгийн бүрдэлтийн дараалал хэрхэн бүтсэнийг мэдэх хэрэгтэй. Дэлхий дээр бүрдэлтийн ургамал, амьтан ховор байсан үе бий.

	Иймд эртний уулын чулуулагт ургамал амьтны үлдэгдлээс бүрдсэн нүүрс, нефть байхгүй, эдгээр ашигт малтмалыг хожуу хойно бүрдсэн газрын үеэс эрэх ёстой.

	Дэлхий болоод нарны аймгийн бусад гарагийн үүслийг мэдэх явдал дэлхийн насыг тодорхойлох асуудалтай салшгүй нягт холбоотой тул эрдсийн насыг мэдэх хэрэг одон орныг судлагчдын өмнө тулгарав. Шинжлэх ухаан нь шашинтай эвлэршгүй тэмцэх замаар урагш хөгжинө. Геологийн шинжилгээ нь хэдхэн мянган жилийн өмнө дэлхийг бурхан бүтээсэн гэдэг домогт үхлийн цохилт өгч, хэдэн километр зузаан тунадасны чулуулаг нь хэдэн зуун сая жилийн дотор үүссэн гэдгийг магадалж, дэлхийг бурхан бүтээсэн гэдэг бол юм мэдэхгүй хүмүүсийн утгагүй чалчаа үг болохыг нотолжээ. Олон тооны эрдэмтэн дэлхийн насыг тодорхой олохыг зорив. 200 гаруй жилийн өмнө эрдэмтэн Галилей далайн усны хэдий хир давстайг судалсны дүнд дэлхийн насыг тодорхойлох саналыг дэвшүүлжээ. Далайн ус маш их давстай. Тэр их давс хаанаас бий болов? Тэдгээрийг гол мөрний ус уулын чулуулгаас уусган авч, элс шороотой хамт далайд хүргэжээ. Хэрэв дэлхийн бүх гол мөрөн хэдий хэмжээний давсыг далайд хүргэдгийг мэдвэл далайд давс хуримтлагдсан хугацааг тодорхойлж болно. Түүгээр далайн насыг мэдэж болно. Дэлхий нь далайгаас ах болохыг эрдэмтэд бодож гаргажээ. Бүх тэнгис далайн усанд 14130 тэр буман тонн натри оршино. Гол мөрөн жил бүр 158 мянган тонн металлыг далайд хүргэнэ. Үүнд 14130 тэрбумыг 158 мянгад хуваавал 89 сая жил гарна. Үүнээс үндэслэж дэлхийн нас 100-350 сая жил юм гэж нотолжээ. Үүнээс илүү нарийн тоо гаргах нь бололцоогүй юм. Учир нь далай, тэнгис анх үүсэхдээ нэлээд хэмжээний давс уусгасан байж мэднэ. Мөн усан дотор галт уул дэлбэрэх, газрын хөрснөөс ялгарах зэрэг үзэгдлээс болж далайн усанд үлэмж давс ууссан байж болзошгүй. Түүгээр ч барахгүй эртний голын давс зөөх хурд, одоогийнхоос ялгаатай байж мэднэ.

	Энэ мэтийн шалтгааны улмаас дэлхийн насыг «давсны» аргаар сайн тодорхойлох боломжгүй аж. Зарим эрдэмтэд далайн тунадасны давхаргын нимгэн зузаанаар дэлхийн насыг тодорхойлохыг оролджээ. Далайн гүнд 1 метр тунадас тогтоход гурваас арван мянган жил шаардагдана. Тэгвэл дэлхийн аварга тунадасны бүрхүүл үүсэхэд хэдэн жил шаардагдав. Бодоход 300-1000 тэр буман жил оржээ. Тунадас эрт орой адил хурдтай бууж байсан эсэхийг бид мэдэхгүй тул «тунадасны» аргаар дэлхийн насыг тодорхойлох боломжоор муу юм.

	Олон зуун сая жилд явагдах байгалийн хувиралтыг мэдэх болсон нь эрдэс болоод дэлхийн насыг найдвартай сайн тодорхойлоход их дөхөмтэй юм аа. Эрдэмтэд цацраг идэвхт элемент ураныг санамсаргүй нээжээ. Радийн дулаан ялгаруулах, харанхуйд гэрэлтэх зэрэг янз бүрийн чанарыг ажиж болох бол уран нүдэнд ил үзэгдэх тийм онцлоггүй хүнд металл юм. Уран нь олон жилийн турш шар, хүрэн улаан будаг гаргахад хэрэглэгдэж химийн лабораториудад өчүүхэн байр эзэлж байжээ. Түүний фото хальсанд үйлчлэх боловч, хүний нүдэнд үл үзэгдэх туяа цацруулдаг чанарыг Францын эрдэмтэн Анри Беккерель санамсаргүй илрүүлжээ.

	Ураны цацраг идэвх задралын явц радийгаас хэдэн сая дахин удаан явагддагаар түүний (анхаарал үл татах) гадаад байдал тайлбарлагдана. Энэ явц юунд орших вэ? Ураны атомын цөм маш нарийн зохион байгуулалттай бөгөөд өөрөө тэсэрнэ. Тэгэхдээ секундэд 20000 км явах хурдтай гелий, цахилгааны хамгийн жижиг хэсгийн нэг болох электрон, рентгений туяатай төстэй туяаг цацруулна. Тэрхүү туяаг нь гамма Туяа гэнэ.

	Ураны ямар ч хэсэг дэх тэсэрч байгаа атомын тоо өгөгдсөн эгшинд маш цөөн тул сацраг идэвхт задралын явц маш удаан, үл мэдэгдэх шахуу явагдана. Задралын дүнд бутарсан хэсгүүдэд дотоод хүчний үйлчилгээ үргэлжлэх тул ахиад цацраг идэвх задрал явж, түүний гинжин урвалаар задарсны нэг бүтээгдэхүүн нь радий болно. Задрах явц мянган сая жил үргэлжилж, тогтвортой элемент хар тугалга болж хувирснаар уг урвал төгсөнө. Байгалийн ямар ч гадаад шалтгаан ураны задралын явцыг хурдасгах буюу удаашруулах чадваргүй юм.

	Уран уулын хүйтэн чулуулаг дотор байсан ч, галт уулын шингэн лав дотор байсан ч задрах хурданд нь өөрчлөлт орохгүй. Эрдэмтэд бодож олсноор, 100 сая жилд 1 килограмм уран задарч 985 грамм уран нь хэвээрээ үлдэх бөгөөд 13 грамм хар тугалга, 2 грамм гелий үүсэх аж. Ийнхүү ураны задрал байгалийн гайхамшигт «цаг» болжээ.

	Уран бүхий уулын хэсэг чулуулгийг лабораторид авчирч хэчнээн уран, хар тугалга байгааг тодорхойлон уулын чулуулгийн үнэмлэхүй насыг мэдэж болно.

	Уулын зарим чулуулаг гелийг алдагдалгүйгээр авч байх чадвартай. Жишээлбэл, жижигхэн хэмжээний хүрмэн чулуу гелийг бүрэн агуулж байна. Түүнд хуримтлагдсан гелийн хэмжээгээр насны нь олж болно. Мөн хагас задрал нь 1 тэр бум 310 сая жил үргэлжлэх цацраг идэвхт калийг геологийн цаг болгоно. Цацраг идэвхт кали задарсаар аргон хий болж хувирах бөгөөд тэр нь уулын талст чулуулагт маш сайн агуулагдана. Скандинавын эртний чулуулаг 1700 сая, Энэтхэгийнх 1850 сая, өмнөд Африкийнх 2000-2600 сая настай буюу манай дэлхий 4-5 тэр буман настай юм.

	 

	 

	ДЭЛХИЙН ИХ ХӨЛГӨН СУДАР7

	Дэлхийн гадарга дээр элс шавар, шохой, тунадасны чулуулаг хэвтэх нь байгалийн бичсэн эртний номын хуудастай адил юм. Уулын оронд орших элэгдэж цоорсон уул, хөндий нь түмэн жилийн дурсгалыг хадгалж байна. Элс, шороо, чулуу нь эдүгээ хатсан уулын түргэн гол, хуурай газрыг бүрхэн байсан эртний тэнгис, далай, улайсан чулуу, цацалж байсан галт уул, шүдэн оройнуудтай аварга уулсыг далайн ёроолоос өргөж гаргасан дэлхийн дотоодын ер бусын их хүчийг геологичдод хэлж өгнө.

	Дэнжийн хормойг огтолсон жалга байна. Жалгын ханын үеүд юуг үзүүлэх вэ? Энд олон сая жилийн өмнө гол урсаж байсныг мэдэж болно. Түүний алсын уулнаас хамж ирсэн элс шороо саарь болжээ. Хэдийгээр эртний гол ширгэсэн боловч хэдэн арван мянган жилийн турш элс шороо саарьтуулжээ.

	Одоо үед тэр газрыг сахлаг сайхан өвс ургасан үржил ихтэй хар шороон давхраа бүрхэж байна.

	Монгол нутагт эрээд олдохгүй эрдэнэ, сураад олдохгүй сувд элбэгтэй. Алсын замд явахад эртний гантиг чулуун хөшөө мэр сэр тохиолдоно. Бидний гарт орсон буюу нүдэнд өртсөн гантиг юун тухай өгүүлэх вэ?

	... Одоогийн Алтайн уулсын мөчит дөрвөн хөлтний мөр хүрээгүй, мөгөөрс нимгэн хоолойтны дуу хүрээгүй гэж нэрлэгддэг оргилуудын цас мөсөн дуулга алтан нарны туяанд шижир адил гялалзаж байгаа газар эх газрыг хучсан их тэнгис байжээ. Шохойн дун бүхий тоо томшгүй олон амьтан түүний гүехэн бүлээхэн усанд нутаглаж үхсэн нь доошоо тунасаар сая живаа жилийн дотор шохойн аварга үеийг тогтоов.

	Гэтэл геологийн эргэлт болж, газар хөдлөн Алтайн уулсын оройнууд өргөгдөн гарч, аажмаар хуурай болж галт уулын тогоонуудаас гал дөл бадарч эхлэв.

	Эртний тэнгисийн сууринд гинжин уулс тогтов. Хунигдаж атирсан шохойн үед асар их даралтыг амсаж, дэлхийн дотоод халуунд хайлж, бүтцээ өөрчлөв. Дун цөм хайлан нэгдэж талст бүтэцтэй жижиг үрүүдээс тогтсон цул биеийг үүсгэв. Шохой гантиг болж, металлын хольцоос болж өнгө өнгийн өнгөтэй болов. Төмрийн хольц гантигт улаан буюу ягаан, хромын хольц ногоон манганы хольц хүрэн өнгө өгнө. Далайн замаг, ногоо, нүүрс болж, хар хүрэн толбуудыг үүсгэнэ. Энэ олон өнгө гантигт хосолж, гуа сайхан хээг бий болгоно.

	Түүнээс хойш өөрөөр хэлбэл Алтайн нуруу тогтсоноос хойш 180 сая жил өнгөрчээ. Гол мөрний авчирсан элс шороо, эрдсийн зүйл далайн ёроолд тунах төдийгүй, мөхсөн амьтны эд эс, дун, далайн амьтны араг яс далайн гүнд тунана. Энэхүү тунадас нь далайн гүнд цагийн аясаар хуримтлагдаж шинэ үеүдийг үүсгэх ба урт удаан хугацаанд хатуурч эд, эс, эрдсийн давснуудыг шингээн чулуужна. Эх газраас олдож буй эртний амьтны үлдэгдлүүд нь тэнд тэнгис далай байсныг нотолж байна. Эртний тэнгисийн ёроол өргөгдөхөд гол мөрөн салбарлаж хуурай болсон газрыг урсгал ус эвдэнэ.

	Гол мөрөн, нуурын тунадас нь хуурай газрын ургамал, амьтны сэгийг оршуулах бөгөөд үлдэгдэл нь чулуужих буюу ором болж хоцорно.

	Өнгөрсөн үед амьдарч байсан тоо томшгүй ургамал, амьтны үлдэгдлийг газрын хөрс хадгалж байна. Тэдгээрийг эртний үе ил гарсан гол мөрний эгц эрэг, гуу жалга болоод уурхай худаг, тусгай ухалтаар илрүүлж болио. Эрдэмтэн мэргэд чулуужилтыг судлан доорх баримтуудыг тогтоожээ. Үүнд:

	Нэгдүгээрт: тунадасны чулуулгийн давхарга хэдий чинээн эртний болох тутам эд эсийн үлдэгдэл төдий чинээн бага орших ба эд эсийн бүтэц маш бүдүүлэг байна. Давхаргын үүсэлтийн үе манай үед ойртох тутмаа чулуужсан бие улам арвижиж, ургамал амьтны биеийн бүтэц улам сайжирсан байна.

	Хоёрдугаарт: амьд эд эс дэлхий дээр орших болсон бүх хугацааныхаа турш удаан боловч тасралтгүй өөрчлөгдсөөр иржээ. Аажимдаа ургамал амьтны төрлүүд мөхөж, оронд нь өөр төрлийн ургамал амьтад үүсэж, ургамал, амьтны аймгийн байдал бүрмөсөн өөрчлөгдөх тийм үе цаг бий болжээ

	Амьдралын ийм хэлбэр дэлхий дээр нэг бус удаа солигдсон бөгөөд тэр нь амьд амьтны аймгийн түүхийг хэдэн үе болгож хуваах бололцоог олгов. Үүнд: амьдралын эхлэлтийн эрин, анхны амьдралын эрин, эртний амьдралын эрин, дундад ба шинэ амьдралын эрин гэж ангилав. Эрингүүдийг хэдэн арван сая жилийг хамарсан амьдралын онцлог хэлбэрүүдийг тусгасан галавуудад хуваана. Тэдгээр хэлбэрийн ихэнх нь мөхөж ургамал амьтны шинэ төрөл нутагшин шинэ галав эхэлнэ. Эрин галавуудыг хэсэг бүлгээр нь нэрлэж болно. Эрдэмтэд түүнийг геологийн цагийн шат гэнэ. Дэлхийн тухай ухаан болох геологийг сонирхогч хүн бүр тэр шат буюу цагийн хуваарийг мэдэх ёстой. Энэхүү хүснэгтийг зохиоход олон мянган эрдэмтний урт удаан хугацааны хөдөлмөр оржээ. Түүний сая живаа жилүүдийг үзүүлсэн тоо баримтуудын цаана эрт дээр үеэс эхлэн манай энэ үеийг хүртэлх дэлхийн амьдрал, түүн дээр болсон аварга үйлүүд орно.

	 

	Дэлхийн их хөлгөн судрын бүлгүүдийн нэрсийн жагсаалт 

	 

	
		
				Эрин

				Эриний үргэлжилсэн хугацаа (сая жилээр)

				үеүд
(галав)

				Үеийн үргэлжилсэн (хугацаа сая жилээр)

		

		
				Кайнозойн буюу шинэ амьдралын эрин

				60 сая орчим жил

				Дөрөвдөгч
галав

				1 сая орчим жил

		

		
				Гуравдагч
галав

				59 сая орчим жил

		

		
				Мезозойн буюу дундад амьдралын эрин

				125 сая орчим жил
 

				цэрдийн
галав

				70 сая орчим жил

		

		
				юрын 
галав

				25 сая орчим жил

		

		
				Триасын
галав

				30 сая орчим жил

		

		
				Палезойн буюу эртний амьдралын эрин
 

				335 сая орчим жил

				Пермийн
галав

				30 сая орчим жил

		

		
				чулуун
нүүрсний
галав

				55 сая орчим жил

		

		
				девоны
галав

				55 сая орчим жил

		

		
				Силурийн
галав

				120 сая орчим жил

		

		
				Кембрийн галав 

				80 сая орчим жил

		

		
				Протерозойн эрэн буюу анхны амьдралын эрин

				1500-2000 сая жил

				Уулын чулуулгийн бүтэц нь дэлхийн дотоод халуун болоод дээрх үеүдийн даралтын үйлчилгээнээс болж хүчтэй өөрчлөгдсөн тул эд эсийн үлдэгдэл тун бага хоцорчээ. Иймд түүнийг галавуудад үл хуваана.
 

		

		
				Архейн эрин буюу амьдралын эхлэлтийн эрин

		

	

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	АМЬДРАЛЫН ЭХЛЭЛТИЙН БУЮУ АНХНЫ АМЬДРАЛЫН ЭРИНИЙ ҮЕ. ДАЛАЙ АМЬДРАЛЫН ӨЛГИЙ БОЛОХ ТУХАЙ

	Хүний бодлоос хурдан юм байхгүй билээ. Шинжлэх ухааны агуу мэдлэгээр жигүүр хийсэн хүний оюун, сая живаа жилийн өмнөх дэлхийн амьдралын гүн рүү тэмүүлж түмэн нууцыг нь илрүүлж байна. Чулуужсан дүнг судалж байгаа хүний бодол зуун сая жилийн өмнөх зүйлийг мэдэхэд тэмүүлнэ. Өргөн талд хэвтээ бөөрөнхий үхэр чулуу, олон мянган жилийн өмнөх энэхүү нутгийг бүрхэж байсан мөстлөгийг санагдуулна. 

	Энэхүү номын тэргүүн бүлэг болоод, хоёрдугаар бүлэгт дэлхийн амьдралын тухай маш ерөнхий ойлголт өгөхийг хичээсэн билээ. Одоо түүнийг нэлээд нарийвчлан авч үзье.

	Уулын бэлийн эрдсийн хэсэг, эртний нялцгай биетний дун, мөхсөн амьтны хэв мөр бүхий чулуу, адгуусан амьтны чулуужсан яс нь урьдах эрингүүдийн нууцыг нээхэд түлхүүр болно. Бид дээрх зүйлсийг нарийвчлан судалсны дүнд, хоёр тэрбум илүү жилийн өмнө байсан амьдралын эхлэлтийн эринийг сэтгэлдээ дүрслэн бодож болно....

	... Амьдралын эхлэлтийн эрингийн үед дэлхийг харанхуй нөмрөн, цахилгаан гялбаа гялс гялс хийж байна.

	Ханасан уур бүхий халуун салхи аймшигтай үлээж, цахилгаан гялсхийхийн зуур, цагаан хөөс цахруулсан давлагаа хад асгын хар эргийг мөргөж байгаа үзэгдэнэ. Уулархаг эрэг галт уулын тогооноос цацарсан гэрэлд улалзан гэрэлтэнэ.

	Газар дэлхий донсолж аймшигт дуу цуурайтан аянгын дууг дарна. Шингэн лав галт уулын тогооноос хальж гол мөрөн мэт урсан тэнгисийн устай нийлэнгүүт чих дөжрөм дуу гарч аварга ууран үүл агаарт хөөрнө...

	Тэнгэр үл мэдэг гэгээрч урагдаж ноорсон үүлсийн цуваа үзэгдэнэ. Дэлхийг галт уулын утаа, өтгөн үүл завсар зайгүй бүрхсэн тул нарны туяа үл нэвтэрнэ. Галт уулын цацруулсан асар их нүүрстөрөгч хийгээр агаар ханаж, хүчилтөрөгч хийгээр дутмаг аж.

	Амьсгалах агааргүй ийм хийн дунд ямар эд эс байх вэ? Архейн эриний эх газрын гадаргуу дээр хүчилтөрөгч хий байдаггүй. Хад чулуу, нуурын хөвөөнд нэг ч ургамал үл үзэгдэнэ. Хар чулуу, ус, галт уулаар дүүрсэн уудам нутаг түмэн бээр үргэлжилнэ.

	Дэлхийн чулуулгийн гүнд өдий төдий хайлмаг магмын эх үүсвэр байна. Тэр үед газрын хөрсөнд үлэмжхэн цацраг идэвхт бодис байжээ. Үүний улмаас үлэмжхэн хэмжээний цацраг идэвхт дулаан байжээ. Олон тооны ан цаваар уулын чулуулгийн маш нарийн нэгдлээс бүрдсэн магма оргилон, галт уулын тогоогоор лав хэлбэртэйгээр гарч, царцан, хүрмэн чулуу зэрэг уулын тогтвортой чулуулгийг үүсгэнэ. Галт уулын дэлбэрэлтийн үед агаарт цацагдсан магма үнсэн тунадас болон бууж, галт уулын үнсний хуримтлал үүснэ. Цагийн аясаар галт уулын нүүрс нягтарч «туф» нэртэй уулын чулуулаг болно.

	Үлэмжхэн магма гадагш гаралгүй дэлхийн гадаргын давхаргын гүнд нэвтэрч царцахдаа нившсэн чулуулаг буюу голдуу гантигийг бүрэлдүүлнэ. Түүнээс гадна олон төрлийн хүдэр үүсдэг. Химийн янз бүрийн элемент магма дотор орших бөгөөд түүний царцахад төмөр, хром, зэс зэрэг металлын нэгдэл үүснэ. Гантиг үүсгэсэн магмаас ус, хлор Фторын хийн нэгдэл зэрэг дэгдэмхий бодис ялгарч, өндөр температурт хүртэл халсан тэд үлэмжхэн хэмжээний химийн элементийг өөрийн хамт авч ан цав, хөндийд хуримтлагдана.

	Хуримтлагдсан бодис аажимдаа хөрж, газар доорх ус, уулын чулуулгийн эрдсийн бодисуудтай нэгдэнэ. Ан цавын хананд тэдгээр нэгдэл тунаж хүдрийн нөөцийг бүрдүүлнэ. Вольфрам, молибден, цагаан алт зэрэг ховор металлын нэгдэл хөрж байгаа болорт бага багаар нэвтэрнэ. Мөн алт, цайр, зэс, тугалга бүхий болрын нөөц үүснэ.

	Цаашилбал, дэлхийн гадаргад гал ус хоёрын аварга тулалдаан үргэлжилнэ. Галт уулын тогоо хэмжээ хязгааргүй том дэнлүүний адил гялалзаж, газар шүргэх шахам доогуур хөвөлзөн нүүж байгаа үүлнээс халуун бороо орж, урсаж байгаа лавтай нийлнэ. Ус агаарт хувилах ухааны төрөл бүрийн урвал явагдаж, элементүүд харилцан нэгдэж, бүтэц, бүрэлдэхүүнээрээ нарийн бодисуудыг үүсгэнэ. Энэ нь хэдэн арван сая жил явна. Архейн эх газар зэлүүд зэрлэг хэвээрээ. Эрдэмтэд энэ эрт үеийг юунд амьдралын эхлэлтийн эрин гэв. Хэрэв нэг усан тохойн гүн рүү харвал, тунгалаг бүрхүүлтэй шүлсний дусал мэт цэлцгийдүү жижигхэн юмс хөвж явна. Тэдгээр нь одоогийн бидний микроскопоор хардаг нян, бактеритай төстэй юм. Тэд усанд ууссан янз бүрийн бодисын хэсгийг хооллох мэт залгиж томорно. Энэ нь хоёр хэсэг болж хуваагдаад, хуваагдмал хэсгүүд нь биеэ дааж амьдарна. Хооллож өсөж, үржих нь амьдралын тэмдэг биш үү. Нян, эсээс эхлээд ургамал амьтад хүн хүртэл хооллож өсөж, үрждэг биш үү!

	Энэхүү амьдралын шинж тэмдгийн үндэс нь орчинтойгоо бодисын солилцоо явуулахад оршино. Амьд организм нь эргэн тойрондоо орших бодисоор хооллож, өөрийн биеийг бүрэлдүүлэх бөгөөд хэрэггүй зүйлийг ялгаж гаргана. Ургамал нь нүүрстөрөгч хийгээр хооллох хийгээд, адгуусан амьтан ургамлыг идэж, түүний эд эсийн бүрэлдүүлсэн органик бодисуудаар нь хооллоно.

	Хоол болсон бодис организмд тасралтгүй нэвтэрч, эсийн үндсэн хэсгүүдийг шинэтгэнэ. Организм нь бодисын солилцооны явцад өөрийгөө шинэтгэдгээрээ амьгүй биетээс ялгаатай юм. Бодисын солилцоо органик биш биест явагдавч тэдгээрийг эвдэж сүйтгэнэ. Жишээлбэл «чийглэг агаарт орших төмөр, ус хүчилтөрөгчийг шингээж зэврэх бөгөөд үүгээр төмөр эвдэрнэ.

	Дээрх бүдүүлэг организм дэлхий дээр олон сая жил байжээ. Бодисын солилцоо түүний салшгүй чанар болж, бусад бодис, органик биш байгалиас ялгарчээ. Материйн онцлог чанар болох бодисын тасралтгүй солилцоо хэрхэн үүсээ вэ? Өөрөөр хэлбэл, дэлхий дээр амьдрал яаж үүсэв? энэ асуултыг орчин цагийн шинжлэх ухаан яг таг хариулж чадахгүй байна. Учир нь амьдрал үүсэж байхыг үзэж амьд материйн бий болж байхыг ажигласан хүн байхгүй.

	Дэлхийн хөрсний эртний давхаргад анхны организмын үлдэгдэл үлдсэнгүй. Тэдгээр организмд гадаад хальс, дотоод араг яс гэж байгаагүй тул атом болон задарч ор мөргүй алга болжээ. Гэвч амьдралыг бурхан бий болгоогүй гэдгийг шинжлэх ухаан баттай нотолж байна. Шашны нэг домогт хамаг ан амьтныг бурхан бүтээхэд, үхэрт бөөр дутжээ. Иймд бурхан мал малын бөөрнөөс чимхлэн авч, үхрийн бөөрийг бүрдүүлсэн тул үхрийн бөөр олон хэсэг юм нийлсэн мэт байна. Тэмээнд сэлдий өгөхөд:

	— Би ийм том байж, ийм жаахан сэлдийгээр яах бэ? гэж уурлан зугтаахад бурхан араас нь шидсэн тул тэмээний сэлдий нь ардаа гарсан гэнэ. Энэ мэтийн домог маш их бөгөөд ан амьтныг бурхан бүтээгээгүй, байгалийн зүй тогтоолоор үүссэн болох нь нотлогдов. Бодисын зүй, хувилах ухаан, геологи байгалийн шинжлэл, одон орны судлал зэрэг шинжлэх ухаанууд биднийг хүрээлж байгаа материаллаг ертөнцийн тухай асар их материал цуглуулжээ. Агуу их материалист гүн ухаантан Фридрих Энгельс дэлхийд амьдрал үүссэн тухай асуудлыг шинжлэх ухааны үүднээс материалист ёсоор тайлбарлах үндсийг тавьжээ. Дэлхийн чулуу, ус, агаарын бүрхүүлийг бүрдүүлсэн бодисын дунд мянга түмэн сая жилийн турш химийн хувирал явагджээ. Эдгээр химийн хувирлын дүнд улам нарийн химийн нэгдэл үүсэж улмаар бодисын солилцоог явуулах уураг эд эс бүрэлдэв. Энгельсийн энэхүү үзлийг академич А. И. Опарин зэрэг зөвлөлтийн эрдэмтэд үргэлжлүүлэв.

	Орчин цагийн шинжлэх ухаан, материйн хөгжил болоод амьдралын гарлыг доорх журмаар тайлбарлаж байна.

	 

	 

	НҮҮРС-УСТӨРӨГЧ БИЙ БОЛСОН НЬ

	Газрын хөрснөөс галт уулын дэлбэрэлтээр нүүрстөрөгчийн металлуудтай нэгдсэн нэгдэл болох хайламхай карбид цацагдав. Нүүрстөрөгчийг хэн ч мэднэ. Яндангийн хөө, харандааны бал чулуу, очир эрдэнэ зэрэг нь цөм цэвэр нүүрстөрөгч юм.

	Карбидууд, ус буюу усны ууртай харшиж түүний үндсэн хэсэг болох устөрөгчтэй нэгдэж, нүүрс-устөрөгчийг үүсгэв. Тийнхүү үүссэн нүүрс— устөрөгч цөөрмүүдэд уусаж усны уураар ханасан атмосферт гарав. Нүүрс— устөрөгчид химийн хувирлын асар их боломж оршдогийг лабораторийн туршлага үзүүлж байна. Оросын алдарт химич Бутлеров молекул нь нэг атом нүүрстөрөгч, нэг атом хүчилтөрөгч, хоёр атом ус— төрөгчөөс тогтсон формалиныг шохойн усанд уусгажээ.

	Хэсэг хугацаа өнгөрөхөд дулаан газар байсан уусмал амттай болжээ. Энэ нь формалины зургаан молекул харилцан нэгдэж, маш нарийн байгуулалт бүхий сахрын (чихрийн) молекулыг бүрдүүлжээ.

	 

	 

	ШИВТЭР ҮҮССЭН ТУХАЙ

	Газрын хөрснөөс нүүрстөрөгчийн металлтай нэгдсэн нэгдэл карбидууд гараад зогсоогүй металлуудын азоттой нэгдсэн нэгдэл нитридууд гарчээ. Нитридууд усны уурын үйлчлэлээр устөрөгчтэй нэгдэж шивтрийг үүсгэв. Шивтрийг усанд уусгасныг нашатырь спирт гэнэ. Дэлхийн агаарын анхны бүрэлдэхүүнд шивтэр оржээ.

	 

	ХЯЛБАР ОРГАНИК БОДИСУУД ҮҮССЭН НЬ

	Цаг өнгөрөх тутам нүүрс-устөрөгч устай амархан нэгдэх болж нүүрстөрөгч, устөрөгч, хүчилтөрөгчийг агуулсан спирт, өөх зэргийг бүрдүүлэв. Эдгээр нь анхны хялбар  органик бодисууд юм аа. Анхны бүх органик бодис нь цэвэр химийн хувирлын замаар нэгдсэн ба нүүрстөрөгчийн бүх нэгдлийг органик бодисууд гэнэ. Тийм органик бодис сая илүү байвч, зөвхөн уураг нь бодисын солилцоо явуулах амьдралын шинжтэй.

	 

	 

	ОРГАНИК БОДИСУУД НАРИЙСАЖ, АМИН ХҮЧЛҮҮД ҮҮССЭН ТУХАЙ

	Органик биш байгалийн бодисуудад явж буй химийн урвал нь улам нарийсан олон талтай болов. Хялбар органик бодисууд нь шивтэртэй нэгдэж нүүрстөрөгч, устөрөгч, хүчилтөрөгч, азот зэргээс тогтсон амин хүчил гэдэг органик бодисын шинэ хэлбэр үүслээ. Амин хүчил бий болсон нь амьдралын үүсэхэд онцгой үүрэг гүйцэтгэв. Ургамал, амьтны бие дэх амьд уураг янз бүрийн амин хүчлийн салбараас тогтсоныг эрдэмтэд магадалжээ. Үүнд амин хүчил уургийн молекулын их барилгын тоосго болж байна. Уургийн аварга том молекул нь амин хүчлийн хэдэн арван мянган молекулаас тогтоно. Энэхүү хүчлийг зохиомол аргаар амархан гаргаж болох бөгөөд эртний дэлхийд байгалийн жамаар үүсжээ.

	 

	 

	УУРГИЙН ГАРЛЫН ТУХАЙ

	Материйн хөдөлгөөний онцгой хэлбэр болох амьдралын үүссэн замыг гурван үе болгож болох юм. Нэн түрүүнд бидний дээр ярьсан органик бодисын үүссэн үе, хоёрдугаарт нь уургийн үүссэн үе юм. Нүүрс-устөрөгч анхны хялбар органик бодис байсан бол, уураг бол маш нарийн органик нэгдэл юм. Нүүрстөрөгч, устөрөгч, хүчилтөрөгч, азот, хүхэр, фосфор зэрэг олон тооны элементийн хэдэн зуун мянган атомоос уургийн молекул тогтоно.

	Хэрэв амин хүчлийг хүчтэй даралтад оруулбал, уурагтай төстэй нэгдэл гарна. Тэнгис, далай, газрын хөрсний гүнд асар их даралт оршино. Эртний дэлхийн тэнгист амин хүчлийг уурагт бодис болгож хувиргах болзол байсан бололтой. Уураг нь амьд бодисын салшгүй хэсэг юм. Амьд биеүд байгаа газарт уураг байх бөгөөд уураг задрах явцад ороогүй газар амьдрал байна гэдгийг Энгельс тэмдэглэжээ.

	Иймд молекулуудын нарийн нэгдэл болох уургийн үүсэх нь амьдрал үүсэх замын хоёрдугаар үндсэн үе юм. Амьдрал бол уурагт биеийн оршин тогтнохын хэлбэр мөн гэж Энгельсийн тодорхойлсныг үндэс болгон, уураг бий болсон үе нь амьдрал бий болж гүйцсэн үе гэж үздэг. Үүнд: Энгельс зөвхөн уургийн тухай яриагүй, уурагт биеийн орших хэлбэр, амьдрал бөгөөд түүний хамгийн онцлог нь хүрээлж байгаа орчинтой байнгад бодисын солилцоо явуулах гэж заасныг орхигдуулж байна.

	Дэлхий дээр амьдрал бий болох материйн хөгжлийн замын гуравдугаар үе бол уураг бий болох төдийгүй, бодисын солилцоогоор бий болсон уурагт бие мөн. Энэ гурван үеийн дараа буюу уурагт бие бий болсон хойно, өөрөөр хэлбэл анхны бүдүүлэг организм бий болсноос хойш амьдрал эхэлнэ.

	Уураг болоод уурагтай төстэй бодисууд усанд сайн уусах бөгөөд тунгалаг уусмалыг үүсгэнэ. Ахуй амьдралд байнгад тохиолдох желатин буюу өндөгний уураг, өндөгний альбуминыг авч үзье. Уургийн молекул уусгагчийн дотор жигд тархах тул уусмал тунгалаг болно. Хэрэв желатин, альбуми зэрэг янз бүрийн молекулыг холивол уусмал булингартана. Уусмалын өчүүхэн хэсгийг микроскопоор харахад урьд хоосон байсан газар усан дээгүүр хөвдөг дусал үүснэ. Үүнийг олон жилийн өмнө ажигласан бөгөөд бөөгнөрөх, цуглах гэсэн утгатай латин үгээр коацерват дусал гэж нэрлэнэ. Янз бүрийн уургуудыг хутгахад уурагт хэсгүүд бүхэл бүтэн молекулын бөөгнөрөл болж нэгдэнэ. Тэр мэтчилэн уургийн хэдэн сая молекул нэгдэн коацерват дусал болж үзэгдэнэ. Хэдийгээр коацерват дусал шингэн зүйл боловч нарийн зохион байгуулалттай. Орчин тойрондоо орших бодисыг барьж залгих чадалтай юм. Тэгж каоцерват дуслын бодисыг залгих нь утгагүй нэг үзэгдэл биш, уг залгигдсан бодис дуслын биетэй харилцан үйлчилж химийн өөрчлөлт гарна. Ийнхүү коацерват дусал дотор шинээр бүрэлдэх ба задрах явц үзэгдэнэ. Хэрэв задрах явц явагдвал уг дусал даруй устана. Гэтэл олонх тохиолдолд бүрэлдэж тогтох явц нь илүүтэй явна. Уг дуслууд өсөж нэмэгдсээр тодорхой хэмжээнд хүрээд хуваагдаж үржинэ.

	Одоо эртний далайд амьдрал хэрхэн үүссэн талаар ярилцъя. Эртний далайд янз бүрийн бодис ууссаны дотор уураг ч уусжээ. Уургуудыг хутгахад коацерват дусал үүсдэгийн адил эртний далайн усны тодорхой үе шатанд коацерват дусал үүссэн бололтой. Задрах бүрэлдэх янз янзын явц явагдаж, бүрэлдэх явц нь илүүтэй явж, коацерват дусал үржиж олширсон ба үе өнгөрөх тутам шинэ үеийн дуслын бүтэц урьдынхаасаа өөр болж, тус бүр өөр өөрийн замаар хөгжсөн ! бололтой дусал бүрд органик бодис орж үүний дотоод бүтцийг өөрчилж, задрал хүчтэй явагдаж бүрдэх явц саатсан зарим нь мөхөж, тогтвортой хэсэг нь улам улам тогтворжиж, цаашид амьдрах бололцоог олжээ. Тийнхүү органик биш бодист байхгүй, биологийн шинж чанартай зүй тогтоол гарчээ. Тэрхүү хуулийг коацерват дуслын байгалийн шилэлт сонголтын хууль гэж нэрлэж болно. Үүнээс цааш коацерват дуслын өсөлт байгалийн сонголтын хуулийн нарийн хяналт дор явжээ. Цаашид коацерват дуслын зохион байгуулалтын шинж чанар хувьсаж улам зохицсон зохион байгуулалтай болжээ. Энэхүү явц нь бодисын солилцооны үндсэнд үүссэн уурагт бие буюу анхны хялбар эд эсийг үүсгэжээ. Байгалийн шилэлт сонголтын ачаар анхны хялбар эд эс, улам хөгжин нарийсаж, одоогийн биднийг хүрээлж байгаа амьд байгаль үүсжээ.

	 

	 

	УРГАМАЛ, АМЬТНЫ ГАРАЛ ҮҮСЛИЙН ТУХАЙ

	Амьдралын эхэн үед ургамал, амьтны аймаг ялгарсан бололтой. Ургамал, амьтны үндсэн ялгаа нь хооллоход оршино. Анхны жижиг организмууд нь усан цөөрөмд ууссан эрдэс гаралтай органик бодисын уусмалаар хооллож байв. Яваандаа уг органик бодисууд нь барагдаж, амьд организм мөхөх буюу хооллох органик бодисыг хүрээлж байгаа органик биш байгалиас гаргаж өл залгах шаардлага тулгарав.

	Зарим организм хөгжлийнхөө явцын дунд нарны энергийг шингээж тэрхүү энергийн хүчээр нүүрсхүчлийг задалж нүүрстөрөгчөөр органик бодисыг бүрдүүлж хооллох болжээ. Ийм замаар бүдүүлэг ургамал үүсэв. Цаашилбал бусад амьд биес урьдын хооллох аргаа хэвээр хадгалсан боловч, усны замгийг хоол болгох болжээ. Энэ нь анхны бүдүүлэг амьтад юм. Ургамлын навч нь «ногоон лаборатори» юм, Хлорфилл гэгч бодис ургамлын навчийг ногоон өнгөтэй болгоно. Ургамлын ногоон навчид онц нарийн химийн урвал явна. Хлорфиллийг хамгийн агуу химичтэй үлгэрлэж болно. Навч бүхэнд орших хлорфилл агаараас нүүрсхүчлийг авч, нарны энергийн тусламжтайгаар химийн нарийн нэгдэл болгож хувиргана. Оросын эрдэмтэн К. А. Тимирязев тэрхүү явцыг фотосинтез гэж нэрлэжээ. Ургамал нь фотосинтезийн тусламжтайгаар амьгүй бодисоос амьд бодисыг гаргана. Нарны туяа, нүүрстөрөгч нь органик бодис болж ургамлын эд эс болно.

	Фотосинтез гэдэг нь: «фото» - «гэрэл», «синтез» «нэгдэл» гэсэн утгатай бөгөөд «гэрлийн тусламжтайгаар нэгтгэх» гэсэн агуулгатай. Агаарт цэвэр нүүрстөрөгч хий байхгүй бөгөөд нүүрс хүчлийн хийнүүд байна. Амьтад хүчилтөрөгч хийгээр амьсгалж нүүрсхүчлийн хийг гаргана. Фотосинтезийн дунд бий болсон нэгдлээр ургамал, амьтан хооллох бөгөөд хэрэв ургамал байхгүй бол хүн амьтан цөм үхнэ. Дэлхийд амьдрал бий болоход ургамлын гүйцэтгэсэн үүрэг түүгээр хязгаарлагдахгүй агаарын нүүрсхүчлийн хийг цэвэрлэж, ан амьтны амьсгалах хүчилтөрөгч хийг баяжуулна. Амьтны аймаг ургамлын хооллох нүүрстөрөгч хийг ялгаруулж өгнө. Энэ мэтчилэн ургамал, амьтны аймгийн хооронд биологийн салшгүй бат холбоо оршино.

	Хумхи жижиг биесийн дотор ургамал, амьтан хоёрын шинж чанарыг хослуулсан бие ч байна. Жишээлбэл, олон дахин өсгөж зөвхөн микроскопоор харахад үзэгдэх «эвглена» гэдэг өчүүхэн биет бий. Хавар нарны илч ширүүсэхэд «эвглена» тоо томшгүй үржиж, шалбааг усыг ногоон өнгөтэй болгоно. Ээрүүлтэй төстэй бөгөөд маш хурдан хөдөлнө. Эвглены организмын ногоон өнгө нь түүний эрхтэн нарны энергийг шингээж, тэрхүү энергийн тусламжтайгаар нүүрсхүчлийн хийнээс нүүрстөрөгчийг ялгаж, усанд ууссан минералыг ашиглаж чаддагийг нь үзүүлнэ. Түүнээс гадна зарим амьтантай адил органик бодисоор хооллоно. Хэрэв эвгленыг харанхуй газар цэнгэг усанд хийж, хооллох органик бодис хийвэл, эвглена амьтны амьдралтай төстэй амьдралд шилжинэ. Эвглена болоод түүний төрөл садны ургамал буюу эсхүл амьтан болохын алиныг ялгахад хэцүү юм. Тиймэрхүү амьтад дээр ургамал буюу амьтан гэж нарийн зааглах нь утгагүй юм. Үүнээс үзэхэд, ургамал, амьтан хоёр нь мах цусны барилдлагатай ба амьд байгаль нь салшгүй нэгдмэл зүйл мөн. Хумхи жижиг биетийн дотор амьтнаас ургамалд, ургамлаас амьтанд шилжих ёс ч бий ажээ.

	 

	 

	СЭЭР НУРУУГҮЙ АМЬТНЫ АЙМАГ

	Анхны амьдралын эриний хөрсний давхаргад далайн замгийн хэв мөр, далайн өт, дунгийн үлдэгдэл байна. Мөн энэ үед аварга хилэнцэт хавч бий болжээ.

	Амьдралын эхлэлийн эрин ба анхны амьдралын эринд амьдарч байсан амьтад нь сээр нуруугүй байжээ. Нэлээд хожуу бий болсон сээр нуруутан амьтдын биеийн дотор араг ясны үндсэн хэсэг болох нуруу байна. Ихэнх бүдүүлэг амьтдад сээр нуруу байхгүй бөгөөд тэр байтугай дотоод хатуу тулгуур байхгүй. Зарим сээр нуруугүй амьтдад гадаад хатуу бүрхүүл байна. Тийм өвөрмөц гадаад бүрхүүл гэвэл нялцгай биетний дун, хавчийн сарьсан хуяг мөн.

	Хумхи төдий амьтдын дунгаас бүтсэн шохойн аварга зузаан үеүд, антрациттай (нүүрстэй) төстэй шунгит зэрэг эрдэс нь анхны амьдралын эриний үед органик биет арвин байсныг үзүүлнэ. Шунгит гэгч нь нүүрстэй эрдэс мөн. Эртний далайн замгаас тэр эрдэс бүрджээ. Анхны амьдралын хуурай эх газар нь ургамал амьтангүй хоосон байжээ. Бороо хуртай чийглэг хад асгад замаг, бактери байсан буй заа!

	 

	
ГУРАВДУГААР БҮЛЭГ

	ЭРТНИЙ АМЬДРАЛЫН ЭРИН

	Дэлхийн бүх тэнгис далайд амьдрал бүрэн тархсан үед эртний амьдралын эрин эхэлжээ. Тэр үеийн тунадасны давхаргад ургамал амьтны хэв мөр, үлдэгдэл үлэмжхэн байна. Түүний хамгийн эртний галавыг эрдэмтэд кембрийн галав гэж нэрлэжээ.

	 

	 

	КЕМБРИЙН ГАЛАВ

	400 гаруй сая жилийн өмнө тунасан кембрийн чулуулгийг олон газар үзэж болно. Энэ нь голдуу элс, шохой, занар юм. Кембрийн галавын давхарга нь Финийн булангийн эрэг, Ленинград муж, өрнөд Английн Уэльсийн хойг, Сибирь нутагт элбэг оршино. Энэ галавын давхарга нь маш сайнаар хоцорсон Уэльсийн хуучин нэр Кембрийн нэрээр нэрлэжээ.

	Кембрийн галавын үед дэлхийн өмнөд хэсэг, тухайлбал өмнөд Америк, Африк, Энэтхэг болоод өрнөд Австралийг хамарсан Гондваны эх газар оршиж байв. Умард тивүүдээс Гондваныг Титисийн далай тусгаарлаж байлаа. Кембрийн галавын үед далай эх газрыг түрж, Сибирь, Хятадын их тавцанг ус авчээ. Далайн дунд уулсын арал сүндэрлэж бэлээр нь түргэн урсгалт гол мөрөн урсаж байв. Соёон уул зэрэг олон тооны галт уул үнсэн үүл цацалж байв. Тэр үед Байгал нуур орчмын уулс уснаас өргөгдөн гарчээ. Кембрийн галавын үед шүр, өт, уруул, мөр хөлт, гурван тасархай биет, нялцгай биетэн зэрэг далайн амьтад олноор оршиж, ургамал эх газарт дэлгэрч эхэлжээ. Гүехэн бүлээн устай Кембрийн далайн ёроолыг шохойрхог замаг бүрхжээ. Замгийн ханын эд эсийн найрлагад шохой орж түүнийг бат бэх болгожээ. Замгийн дунд суумгай амьдрал бүхий нарийн шилбэ дээр суусан мөр хөлт ганхаж байна. Тэр нь хос дун хавтагаар хуягласан ба амьтны хажууд мушгирсан хос тэмтрүүл байна. Уг амьтны бие байдал нялцгай биетэнтэй ойролцоо боловч, нялцгай биетийн дун биеийн баруун, зүүн талыг хуягладаг бол мөр хөлтний дун нуруу, цээж хоёрыг нь хуяглана.

	Хавчтай төстэй амьтан булингар хөдөлгөн мөлхөж явна. Түүний бие нь түрүү, гэдэс сүүл гэж гурав хуваагдан хуяглагджээ. Хажуу талаас нь харахад ч, дагууд нь харахад ч бие нь гурав хуваагдмал бол трилобит буюу гурван тасархай биет гэнэ.

	Триболитын дэргэд арзгар өт мушгирч, хоол хайсаар эртний хундаганууд хэмээх археоциатын овоорсон налуу чулуу өөд авирна.

	Эртний хундага гэгч нь дээрээсээ доошоо нарийссан хөндий дээр биетэй архины хундагатай төсөөтэй амьтан юм. Чулуун дээр хэвтэж, түүнд үндэс, гэмээр нарийхан биеэр бэхлэгдэнэ. Хундган дээгүүр цэлцгийдүү бөмбөгөр биетэй медуз хөвж явна. 

	80 сая орчим жил үргэлжилсэн Кембрийн галавын үед ийм байжээ. Гурван тасархай биетийн олонх төрөл хэдэн арван сая жил амьдраад мөхсөн ч силурийн галавын үед түүний төрлийн амьтад олширчээ. Кембрийн галавын түрүүчийн хагаст эртний хундаганууд мөхжээ.

	 

	 

	СИЛУРИЙН ГАЛАВ

	Энэхүү силур гэгч нь эртний Английн түүхтэй холбоотой. Хүчирхэг Ром улс бусад ард түмнийг боолчлохын тулд шударга биш дайныг олон удаа явуулсан билээ.

	Гэтэл Кельт угсааны силур аймаг эрэлхэг жанжин Карадокийн удирдлагын дор Ромын түрэмгийлэн эзлэгчдийн эсрэг амжилттай байлдаж олон удаа дарсан байна. Урвасан хулгайчийн гайгаар Карадок олзлогдож, Ромд хүргүүлж ирэхдээ долоон толгод дээр байршсан баян их Ром хотыг үзээд «Ийм баян эзэмшлийн эзэд манай ядуу Эмбүүлд шунах нь юутай гайхалтай» гэж дуу алджээ. Хэдийгээр Карандокийг Ромын гянданд хашсан ч, түүний улс омог дайсантай үхэн тэмцжээ. Тэрхүү баатарлаг аймгийн нэрээр эртний нэг галавыг нэрлэжээ. Силурийн галавын үед далай хуурай газрын ихэнхийг хучиж байлаа. Тэр үеийн хөрсний давхаргаас далайн 15 мянган орчим амьтны үлдэгдэл олджээ. Далайн гүнд гурван тасархай биет, мөр хөлт, шүр, өргөст арьстан зэрэг янз янзын амьтан амьдарч байсан аж.

	Өргөст арьстан амьтан одоо ч арвин юм. Жишээлбэл, далайн зараа далайн одыг дурдаж болно. Түүний онцлог гэвэл хавтага, өргөснөөс тогтсон шохойн араг яс болно. Тэдгээр нь энгийн зохион байгуулалттай цусны системтэй бөгөөд судаснуудаар нь далайн устай төстэй бүтэц бүхий шингэн эргэж байна. Далайн замаг, жижиг амьтдаар хооллоно. Мөн тэр үед толгой хөлт нялцгай биетэн байжээ. Нялцгай биетний хөл хэмээх зүйл толгойн орчимд нь ургаж гарсан тул толгой хөлт нялцгай биетэн гэнэ. Хөлийн орчимд тэмтрүүл оршино. Эвэртэй адил дугуйрсан дунгаар хуяглана. Зарим нь 1 метр илүү урт байдаг.

	Одоогийн далайд орших найман хөлт, онгоц хэмээх наутилус нь толгой хөлт нялцгай биетний төлөөлөгч юм. Силурийн тэнгист медузтэй төстэй олон мянган граптолит амьдарч байсан аж. Эвэр лугаа адил бодисоос тогтсон урт хошуутай, араг ястай байжээ. Түүний үлдэгдэл нь хар занарын давхаргыг бүрдүүлжээ. Граптолит занарын давхаргад зурмал зураг шиг хэв мөр нь үлджээ.

	Үүнээс граптолит буюу зурагтай чулуу гэсэн нэр авчээ. Чулуужсан гралтолитын мөчир нь дотогшоо мушгирсан хэлбэртэй буюу шураг од хэлбэртэй. Үүний завсарт биеэсээ харилцан судсаар холбосон өчүүхэн эзэд нь амьдарч байжээ. Силурийн галавын үед хуягт загасны аймаг үүсжээ. Толгой, эх биеийн нь цээж бие хэсгийг ясан хайрснаас тогтсон хуяг бүрхэж байв. Хуягт загасанд хөвөх сэрвээ байсангүй. Иймд хол явдаггүй шороон дор шумбаж хэвтдэг байсан бололтой. Тэр нь эрүүний ясгүйгээр хожмын жинхэнэ загаснаас ялгаатай. Гэвч хуяг доторх бие нь нум хэмээх мөгөөрсөн сээр нуруутай тул дэлхий дээрх анхны бүдүүлэг сээр нуруутны нэг бололтой. Силурийн галавын үед амьдралын түүхэнд болсон чухал эргэлтийн нэг бол ургамал, амьтан эх газарт тархаж эхэлсэнд оршино. Силурийн тэнгис далайд одоогийнхтой адил түлхэлт таталт болж байв. Түүний улмаас эргийн бүсэд орших замаг өдөржин шөнөжин усгүй байх болжээ. Түлхэлтийн үед усны түвшин хоёр дахин өргөгдөөд, эрэг хавийн гүехэн газрыг дүүргэх ба түвшин нь дундрахыг таталт гэнэ. 

	Түлхэлт таталт хоёр 6 цагийн зайтайгаар ээлжлэх ба тэр нь сарны таталтаас шалтгаална. Түлхэлт, таталтын улмаас эргийн замаг үелэн хатахад зохицож арьс нь нягтран чийг алдахаас сайн хамгаалах болов. Тийнхүү зарим замаг чийгтэй Псилофит хөрсөнд ургахдаа зохицож, эх газарт тархаж эхэлжээ. Алсад галт уулын тогооноос хар утаа баагьж, далайн эргийг псилорит гэдэг нүцгэн ургамал бүрхэв.

	Түүний уяхан иш нь навчгүй бөгөөд бүх ногоон гадаргаараа нарны туяаг авлаж органик биш бодисоос цардуул гаргаж, хоолонд хэрэглэнэ. Чийглэг элсэн дээгүүр өт хорхойг хамгийн түрүүнд хуурай газрын амьдралд зохицсон анхны сээр нуруутан болох аалзтай төстэй салаа хөлт мэтийн амьтад дэлгэрч эхлэв.

	Хуурай газрын эдгээр амьтад тэр үед маш цөөхөн байсан боловч, цагийн аясаар бүх хуурай газрыг эзлэх амьдралын бүхнийг ялах ялгуусан хүч оршиж байлаа.

	Силурийн чулуулаг тунадасны гүн нь 200 метр хүрнэ. Сибирь нутагт силурийн ногоон улаан шавар, элс шохойгоос гадна, шохой шавраас тогтсон мергель хэмээх чулуулаг оршино Нунтаглаж шатаасан мергелиэр цемент хийнэ.

	Уулархаг газар силурийн далайн замгаас тогтсон шохойн давхарга оршино. Силурийн нуур тэнгисийн тохой байсан газар шатдаг занар оршино.. Эдгээр гүехэн устай сав газар ургамал, амьтны сэг, шохойрхог шаварлаг тунамал сая жил хуралдаж, хар хүрэн өнгөтэй буюу шар хүрэн өнгөтэй, нимгэн үе бүхий занар үүсжээ. Занар нь галд шатахуйц органик бодисын үлдэгдэлтэй. Түүгээр цахилгаан станц, усан онгоцны тогоог галлана. Занарыг хуурай нэрэхэд хий давирхай хоёр гарна. Хийг нь байшин барилга галлахад хэрэглэж, давирхайгаас нь бензин, керосин, будаг, шивтэр зэрэг үнэтэй бүтээгдэхүүн гаргана. Силурийн галавын төгсгөл хавьд тектоник ажиллагаа хүчтэй болжээ. Олон газар оронд уул үүсжээ. Силурийн уулын атираа анх олдсон Шотландын Каледоны уулын нэрээр, тэр уул үүсэх явцыг Каледоны уул үүсэх явц гэж нэрлэжээ. Каледоны уул үүсэх явц аварга өндөр уул нурууг өргөн гаргаж далай хуурай газрын тархалтыг өөрчилж, далайн сав газрын дотоод болзлыг хувиргав. 

	Газар зүйн байдалд гарсан өөрчлөлт нь дэлхийн органик бодисын аймгийг хувиргахад хүргэв. Тэнгис далай байсан газар хуурай болсноос далайн олон тооны амьтад мөхөв. Гэвч зарим нь шинэ байдалд зохицож чадсанаар гуурай газрын ургамал, амьтны олон төрөл бий болжээ. 

	 

	 

	ДЕВОНЫ ГАЛАВ

	Өчүүхэн цагаан хумх шиг бодисын төстэйгөөр амьдрал үүссэнээс хойш хэдэн сая жил өнгөрөв. Амьд биетийн түг түмэн үе хаалгаа авалцжээ. Ургамал, амьтны янз бүрийн баялаг аймаг далайн усанд суурьшив. Сээр нуруугүй амьтад асар их цэцэглэв. Амьдрал хуурай газрыг эзэлж, нүцгэн үрт ургамал гэгч анхны ургамал хад асгыг чимэв. Дэлхий дээрх амьдралын хувьсал цаашид ямар замаар яваа вэ? Ирэх мянга түмэн жилд ямар шинэ хэлбэрүүд нэмэгдээ вэ?

	Эрдэмтэд 1839 онд Английн зүүн өмнөд хэсэгт орших «Девоншир» гүнлигийн нутгаас девоны давхаргыг илрүүлснээр тэр хөрсний давхаргын тогтсон галавыг «девон галав» гэж нэрлэжээ Девон галавын бүлээн усанд толгой хөлт нялцгай биетэн, шүр, брахиопод хэмээх хос дун хавтагат амьтан элбэг амьдарч байв. Далайн амьтны үлдэгдэл нь дунгийн шохойн үеийг үүсгэлээ. 

	Гол мөрөн буюу цэнгэг устай тохойд коккостеус хэмээх хуягт загас амьдрах болов. Хуягт загасны сэгийн хамт түүний заналт дайсан байсан аварга хилэнцэт хавчийн сэг олдоно. Тэрхүү араатны хоол болсоор хуягт загас мөхөх замдаа оржээ.

	Девон галавын сүүл хавьд хуягт загасны зарим төрөл тэнгист амьдрах болж тааламжтай үржсээр далайн «хуягт загас динихтис (10 метр урт) бий болжээ. Мөн яст загас үүсэв. Тэр эртний загас нь усанд гавшгай хөвөх сэрвээтэйгээс гадна эрүүтэй ажээ.

	Ургамал улам арвижиж хөвд хагтай төстэй «нүцгэн ургамлаас» гадна намгийн оймын элэнц болох навч иштэй нарсан өвс үүсжээ. Эртний девоны бүх ургамал хумх эс болох спороор үрждэг спорт ургамал байлаа. Гэтэл девон галавын дундуур үед модлог ургамалтай адилавтар том, үрт ургамал бий болжээ. Түүний мөчирт нь шошгойн чинээ үр ургаж, бүх үрт ургамлын өвөг болжээ. Чийглэг хөрсөн дээгүүр шавж, олон хөлт, хилэнцэт хорхой мөлхөж бие биеэ авлаж байлаа. Түүний зарим төрлийн угсаа, тухайлбал хилэнцэт хорхой онцын өөрчлөгдсөн юмгүй одоо ч амьдарсаар байна.

	Девон галав 55 сая орчим жил үргэлжилжээ. Энэхүү хугацаанд дэлхийн амьтны аймагт чухал өөрчлөлт гарчээ. Эх газрын эргээр сүндэрлэсэн уулс далайн чийглэг агаарын эх газрын гүнд нэвтрэхэд саад хийж, далайн олон булан, нуур хатжээ. Түүнд орших загасны зарим нь усгүй газар удаан хугацаагаар амьдрахад зохицжээ. Энэхүү загасыг бийр өдөт загас гэнэ. Бийр өдөт загасны хөвөлтийн хийт цуух нь уушгины үүрэг гүйцэтгэж агаарын хийгээр амьсгалахад дөхөм үзүүлэх болсон аж. Үүний тусламжтайгаар тэдгээр загас ус нь ширгэсэн нуур цөөрмийн ёроолд амьдрах болжээ. Мөн сэрвээнийхээ тусламжтайгаар нэг цөөрмөөс нөгөө цөөрөмд нүүдэллэх чадварыг эзэмшив.

	Оршиж тогтнохын төлөө загасны аймгийн явуулсан тэмцлийн дүнд амьтны аймгийн шинэ хэлбэр хоёр нутагтан үүсэв. Одоо ч усны гадна хэсэг зуур амьдарч чадах загас оршсоор л байна. Жишээлбэл: Энэтхэгийн далайн эрэг орчимд амьдардаг периофтальмус болно. Периофтальмус бол орчин цагийн хамгийн сонирхолтой загасны нэг юм. Зантгар толгой дээр нь урагш түмбийсэн нүдтэй. Урт нь 15 сантиметр, цээжний нь сэрвээ хоёр нутагтны хөлтэй адил хүчирхэг булчинтай. Далайн таталтын үед периофтальмус уснаас гарч торгон шороон дээгүүр сэрвээгээрээ маш хурдан явж, эргийн модон дээр гарч, ялаа шавж авлана. Тэр нь хуурай газарт усанд байснаасаа дутуугүй шаламгай байна. Хурдан хөдөлгөөнтэй тул барихад тун хэцүү.

	Девоны сүүлчээр хоёр нутагтан стегоцефал буюу бүрхүүл толгойт бий болжээ.

	Бүрхүүл толгойт нь бийр өдөт загасны удам юм. Түүний толгойн дээд тал бүхэлдээ ясан хуяг, тул бүрхүүл толгойт гэж нэрлэжээ. Ясан хуяг нь таван нүхтэй, нэг нь дагзны нүх, хоёр нь хамрын нүх, үлдсэн хоёр нь нүдний нүх юм. Бүрхүүл толгойт нь намагтай газар амьдардаг хөдөлгөөн муутай амьтан, уушгиар амьсгална.

	Оршиж ахуй нуур цөөрмөө ширгэвэл таван савартай хөлөөрөө сажилсаар устай газар хүрнэ. Девон галавын үлдээсэн ул мөр гэвэл чулуужсан төдийгүй, органик бодисын үлдэгдэл болох газрын давирхай буюу нефть юм. Энэхүү тослог шингэн нь ургамал амьтны аймгийн сэгийн задралын дунд үүссэн аж үйлдвэрийн чухал түүхий эд билээ. Монгол нутгийн их говьд нефтийн барагдашгүй нөөц бий. Түүний зах зухаас ашиглаж, Дорноговийн нефтийн их үйлдвэрийг нээсэн билээ.

	Нефтинээс нисэх онгоц, трактор, хөдөө аж ахуйн машинуудад хэрэглэгдэх бензин, керосин, лигроин, мазут, тос гаргана. Мазут нүүрснээс илүү илчтэй тул галт тэрэг, галт онгоцонд түлш болгоно. Мөн нефтээс ванилин, сахарин асперин, вазелин, тэсрэмтгий бодис гаргана.

	Түүний хийгээс давирхай, ягаан тос гаргаж, давирхайгаар нь жинхэнэ арьсыг орлож чадах хиймэл арьс, ягаан тосоор нь тэргүүн зэргийн үнэртэй усыг бэлтгэнэ. Будаг, үл хагарах шилийг мөнхүү нефтинээс гаргана.

	 

	 

	ЧУЛУУН НҮҮРСНИЙ ГАЛАВ

	Хүний бие цогцсыг судлагчид, ухалтаар гарсан хүний араг ясыг судалж, орчин цагийн хүн 30 мянган жилийн өмнө үүссэн гэж нотолж билээ. Иймд чулуун нүүрсний галавын үед ямар ой, ямар амьтан байсныг мэдэхэд туйлын хэцүү боловч, олон орны эрдэмтдийн махруун хөдөлмөр ерөнхий тоймыг нь гаргажээ. Девоны галавын шувтаргаар урсгал ус далайн эрэг хавийн уулыг элээж, далайн чийглэг агаар эх газарт нэвтрэхүйц болжээ. Далай дахин эх газар руу довтолж, дор газрыг далайн булан тохой гүехэн усаар дүүргэж, эх газрын хуурай амьсгал чийглэг дулаан болов. Ийнхүү эртний амьдралын эриний шинэ галав, чулуун нүүрсний галав эхлэв. Чийглэг манантай агаарт аварга ойм лүглийж, модтой төстэй шилмүүст каламит буюу эртний торлог, нарсан өвс, сигилляр мод буюу хэв мод найгаж байв. Хэв модны хөндлөн огтлол нь 1, 5-2 метр юм. Тэдгээр модны дээр хайрсархаг холтостой, лепидодендрон буюу хайрст мод, метр урт нарийхан навчтай нарийхан иштэй корд модны орой цухуйж байв. Германы эрдэмтэн Кордын нэрээр тэрхүү модыг нэрлэжээ.

	Намагтай газар нь янз янзын хоёр нутагтан нутагшина. Үүнд архегозавр буюу эртний гүрвэл, антракоэавр буюу мэлхий гүрвэл билээ. Энэхүү хоёр гүрвэл нь мэлхийн элэнцэг хуланц бөгөөд толгой нь амба шарын толгойноос том байжээ. Морин тэмээлзгэнэ тогтмол усан дээр эргэж, нойтон газар хилэнцэт хорхой, аалзтай төстэй фалангидууд мөлхөж байжээ. Дээр дурдсан модууд, тухайлбал каламит, сигилляр, хайрст модод нүцгэн үрт ургамал билээ.

	Түүнээс хойш хэдэн арван сая жилийн дараа цэцэгт ургамал үүсжээ. Тэр үеийн асар том модны үлдэгдэл чулуун нүүрсний зузаан үе болж хоцорсон тул чулуун нүүрсний галав гэж нэрлэжээ.

	Модны аймаг хэрхэн нүүрс болж хувирав? Чулуун нүүрсний галавын ой голдуу далайн эрэг, устай нам газарт ургаж байв. Үхсэн буюу салхинд унасан мод голд унаж далайд хүрнэ. Яваандаа модны аймаг нуур, намаг, тэнгисийн ёроолд бөөгнөрч элс шороо, шохойгоор дарагдана. Ингэж түүнд агаар нэвтрэх зам хаагдаж ургамлын үлдэгдэл ялзрахгүй болов.

	Онцгой хэлбэрээр нүүрсжиж, улирах цагийн аясаар нягтарч чулуун нүүрс болов. Хэдэн арван сая жил өнгөрөхөд чулуун нүүрсний үе маш их зузаарав. Дараа нь эртний нэлээд тэнгис далайн ёроол өргөгдөж хуурай газар болжээ. Монгол нутаг нүүрсээр маш арвин. Алтай Хянганы завсрын дэлгэр уудам нутагт нүүрсний уурхай газар сайгүй бөгөөд Чоно гол, Налайх зэрэг олон газраас ашиглаж байна.

	Чулуун нүүрсний галавын үед аварга загас зэрэг өдий төдий загас далайд суурьшив. Хальснаас нь шохойн үе тогтсон үндсэн хөлт хэмээх хумх биет оршиж байжээ. Шүрийн бүлэг усан доорх овоо хэмээгдэх бат бэх барилгаа тасралтгүй барина. Эдүгээ тэр дулаанд дуртай амьтад халуун орны тэнгис далайд оршино. Чулуун нүүрсний галавын үед шүрний аймаг умар зүгийн дулаан тэнгисүүдэд оршиж байжээ.

	Чулуун нүүрсний галавын үед хоёр чухал үйл явдал болсон. Үүнд дэлхийн агаарын бүрхүүлийн бүрэлдэхүүн өөрчлөгдөж ондоо болов. Эртний амьдралын галавын эхэн үеэс эхлэн фотосинтезийн замаар цөөрмийн замгийн ялгаруулсан хүчилтөрөгч хий агаарт гарч эхлэв. Гэвч девон, силурийн ургамлын аймаг маш бага нүүрсхүчлийн хийг задалж чадахуйц байсан тул агаар амьсгалахад хэрэглэгдэхгүй тэр хийгээр хангалуун байлаа.

	Чулуун нүүрсний галавын тоо томшгүй олон ургамал сая жаваа жилийн турш нүүрсхүчлийн хийг агаараас ховдоглон сорж, амьдралыг тэтгэгч хүчилтөрөгч хийгээр агаарыг баяжуулав. Энэхүү агаарын өөрчлөлт дэлхийн амьтны аймгийн цаашдын хөгжилд онц чухал үүрэг гүйцэтгэв. Үүнээс эхлэн дэлхийн амьтад, уушгиар чөлөөтэй амьсгалах боломжтой болж цус нь хүчилтөрөгч хийгээр ханаж хараа сайтай, хурдан шаламгай болжээ.

	Чулуун нүүрсний галавын үед болсон хоёрдугаар чухал үйл бол хэвлээр явагчид үүсэв. Хоёр нутагтнаас хэвлээр явагчид гарлаа. Хэвлээр явагчид нь хоёр нутагтны адил усанд түрсээ шахдаггүй бөгөөд харин хатуу хальстай өндөг хуурай газарт гаргана. Тэдгээрийн бие нь эвэр бүрхүүлтэй тул ус алдах нь бага болж, далай тэнгисийн хөвөө төдийгүй эх газрын гүнд амьдрах болов. Дараачийн пермийн галав ирэхэд дэлхий дээр хуурай халуун болж, амьтад шинэ нөхцөл байдалд зохицжээ.

	 

	 

	ПЕРМИЙН ГАЛАВ

	Оросын эрдэмтэн В. П. Амалицкий оросын Перм мужид шинжилгээний ажил хийж, эртний амьтны яс, ургамлын үлдэгдлийг илрүүлж, тэрхүү галавын ургамал, амьтны тоймыг гаргахад их ажил хийснээр Пермийн галав гэж нэрлэхээр тогтжээ.

	Нар намхан толгодын цаанаас цухуйхад модтой төстэй зэгсний орой гэрэлтэв. Тэдгээр ой нуур цөөрмийг хүрээлжээ. Эрэг дээр бяцхан гүрвэл гарч орчин тойрноо ажив. Түүний дээд эрүү нь хоёр том соёотой. Соёот гүрвэл усанд нойрмог зүүрмэглэж буй стегоцефалаас айсан хэрэг биш, өөр нэг чимээ авав. Соёот гүрвэл бутны цаагуур ормогц, ой мод ярсаар том майга хөлтэй, ясархаг бүрхүүл дээр суусан 3 метр урт гүзээтэй хавчиг толгойны нь шанаанаас ясан гур бүлхийсэн амьтан гарч ирэв. Энэ нь зөвхөн ургамлаар хооллох хацарлаг гүрвэл буюу парейазавр бөлгөө. Гэтэл чичлүүр шүдэт гүрвэл үзэгдэлгүй гэтсээр дээр нь үсрэн бууна...

	Пермийн галавын давхаргад хоцорсон амьтны сэг тэр үед дэлхийд болсон их өөрчлөлтийг үзүүлнэ. Пермийн галав нь чулуун нүүрсний галавын үед эхэлсэн уул үүсэх хөдөлгөөний ид үе байв. Уул үүсэх хөдөлгөөн даян дэлхийг хамрав. Эрдэмтэд тэр үеийг эртний Герман омог Варисийн алдраар Варисийн үе гэж нэрлэжээ. Тэр үед Тянь-Шаны Алтай, Дундад Ази, умард Америк, Төв францын уулс үүсэв. Энэ үед Алтайд металлын баялаг хүдэр үүсжээ. Үүнд төмөр, алт, мөнгө, тугалга мөнгөн ус зэрэг болно. Жишээлбэл: Хасагт хайрхан зэрэг цул соронзон төмрийн хүдэр бүхий уул тогтжээ. Ихэнх газар нутгийн агаар хуурай болж, далай, тэнгисийн булан, тохой ширгэжээ. Сүндэрлэсэн уулс далайн чийглэг агаарын нэвтрэхэд саад хийх болсноор, цөл говь арвижив. Дэлхийн бөмбөрцгийн умард хэсгийн цаг уурын байдал, гурван бүс болж хуваагдав. Үүнд: Умард чийглэг хөлдүү бүс, дундад хуурай бүс, өмнөд халуун чийглэг бүс болно. Амьдрах нөхцөл байдал нь өөрчлөгдсөнөөр, бүдүүлэг зэгсэрхүү лепидодендрон мөхөж, сигилляр, каламит эрс хорогдов. Түүний халааг цикад, гинкго, шилмүүст ой авав. 200 сая жилийн өмнө байсан тэдгээр модны төрлийг бид навч ишийн нь хэв мөрөөр сайн мэдэхээс гадна, одоо хир тэдгээрийн бүлэгт багтах мод ургасаар байна.

	Цикад ургамал буюу сагу ургамал нь далдуу модтой төстэй байжээ. Өдөрхөг урт навчтай бүдүүн иштэй мод аж. Одоо сагу хэмээх гурвалжин будаа өгдөг модод халуун орны ой шугуйд ургах агаад 15-18 метр өндөр билээ.

	Пермийн галавын Гинкго модны олон төрлөөс гинкгобилоб мод Хятад, Японд ургасаар байна. Гинкгобилоб нь 30 метр өндөр, хар саарал холтостой мод билээ. Тэгэхэд бий болсон шилмүүст ой одоогийн шинэс, гацуур, нарсны өвөг аж, цөм нүцгэн үрт ургамал байжээ.

	Тэнгис далайд урьдын адил загас суурьшиж шинэ байдалд маш сайн зохицож хараа сайтай боллоо. Тэр үеийн загасны олон төрөл одоо хир, хожмын яст загастай хамт амьдарсаар буй. Стегоцефал эргийн зэгсэнд амьдрах болж, хуурай газраас айхгүй хэвлээр явагчид эх газар нутаглаж, сээр нуруутан амьтдын хөгжлийн үе эхлэв.

	Мөн тэр үед бүхэл бүтэн давсан уулнууд үүсжээ.

	 

	
ДӨРӨВДҮГЭЭР БҮЛЭГ

	ДЭЛХИЙН ДУНДАД ЭРТНИЙ АМЬДРАЛЫН ЭРИН

	Ямар шалтгаан амьд организмыг тасралтгүй хөгжүүлэн сайжруулж байна вэ? Организмын амьдрал нь хүрээлж байгаа тойронтойгоо салшгүй холбоотой. Амьд биес нь ямар ч тааламжгүй хатуу ширүүн байдалд зохицож цаг хугацаа өнгөрөх тутам организм нь тэр байдлыг эзэмшиж, тэрхүү орчноо амьдралын шаардлага болгоно.

	Оршиж тогтнохын төлөө шаргуу явуулсан тэмцлийн дүнд ургамал амьтны аймаг орчин ахуйдаа зохицно. Амьд байгалийн хөгжлийг удирдах хуулийг Английн агуу их эрдэмтэн Чарльз Дарвин нээж, амьдралын сонголт гэж нэрлэжээ. Шилэлт сонголтын хууль ёсоор хүрээлж байгаа тойрондоо сайн зохицож чадсан ургамал амьтан удам угсаагаа үлдээж, зохицож амжаагүй нь мөхнө. Үүний өмнө олон галав хэрхэн солигдож, ургамал амьтны аймаг хөгжлийн ямар замыг туулсныг ярьсан билээ. Мезозойн эрин буюу дундад эртний амьдралын эрин 110 сая орчим жил үргэлжилжээ. Салхи, ус, халуун хүйтний хүч эртний уулсыг элээсэн боловч, оронд нь шинэ уул нуруу тогтов. Өмнөд Гондаван тив, Бразил, Африк. Австралийн эх газрууд болон тасарч, хотойсон газрыг нь одоогийн Атлантын гадаад далай болоод Энэтхэгийн далайн ус дүүргэв.

	Ургамал, амьтны шинэ төрөл нэмэгдсэний дотор үлэг гүрвэлүүд бий болов.

	Мезозойн эрингийн дунд үе болоод шувтаргаар монголын Төв азийн өндөрлөг нутаг өргөгдөж, газрын амьтдын хөгжих дүүрэн бололцоог нээв. Оросын палеоитологич А. А Борисяк гэгч олон тооны сээр нуруутан болоод сүүн хоолтны өлгий нутаг бол монголын Төв Ази болохыг магадалжээ. 1949 онд Наран булагт явуулсан шинжилгээний ажлын агуу их материалыг түшиглэн зөвлөлтийн эрдэмтэн профессор К. К. Флеров диноцерат буюу «хачин эвэрт» хэмээх амьтны монгол нутагт амьдарч байсан шинэ удам «монголотери» гэгчийг бусдаас салгаж судалсан байна.

	Монголд палеонтологийн судалгаа 1892 оноос эхэлжээ. Оросын эрдэмтэн В. А. Обручев анх Монголын өмнөд нутгаас гуравдагч галавын хирсийн шүд олжээ.

	Оросын эрдэмтэн А. А. Борисякийн дээр өгүүлсэн таамаглалыг үндэс болгон Америкийн эрдэмтэд хайгуул хийж цэрдийн галавын үлэг гүрвэлийн араг яс, гуравдагч галавын хөхтний араг ясыг нэлээд хэмжээгээр олсон байна. 1946 оноос эхлэн Бүгд Найрамдах Монгол Ард Улсын Шинжлэх Ухааны Хүрээлэн, Зөвлөлтийн шинжлэх ухааны хүрээлэнгийн хавсарсан хайгуул анги эрт галавын амьтдын араг ясыг цуглуулж, эртний амьтны талаар шинжлэх ухааны агуу их нээлтүүдийг хийжээ.

	Мезозой эрин нь триас, юра, цэрдийн галав гэж гурав хуваагдана.

	 

	 

	ТРИАСЫН ГАЛАВ

	Триасын галавын үед хуурай газар өргөжив. Тэр үеийн хөрсний давхарга нь ургамал, амьтны үлэмжхэн сэгийг агуулж байна. Янз бүрийн нялцгай биетний аймаг гүехэн тэнгис, далайг дүүргэж байв. Түүний ёроолыг ногоон замаг хивстэй адил бүрхжээ. Зэгсэн дээгүүр далайн зараа мөлхөж явна. Дотоод дун бүхий анхны нялцгай биетэн белемнит буюу суман нялцгай биет үзэгдэж эхлэв.

	Белемнит хүчтэй хаясан усныхаа тусламжтайгаар хөдөлнө. Хурц үзүүртэй өчүүхэн гилгэр чулуун саваа мезозойн эриний хөрс ил гарсан гуу жалга, гол мөрний саваас олдоно. Түүнийг ардууд аянгын сум гэх бөгөөд тэр нь белемнитийн чулуужсан биеийн үлдэгдэл юм.

	Триасын галавын турш дэлхийн цаг уурын байдал тасралтгүй өөрчлөгдөж сүндэрлэсэн залуу уулс далайн уур амьсгалыг хааж зарим газар эх газрын эрс тэс уур амьсгалтай болжээ. Мод хэлбэрт зэгсэн ургамлууд мөхөж, цаг уурын шинэ байдалд сайн зохицсон цикад ой, шилмүүст модод хуурай газрыг хучиж эхлэв. Хэвлээр явагчид ойн шугуйд нутагшив. Түүний төрөл анги олширч, урд мөч нь өчүүхэн жижиг, хавтгай толгойтой, урт сүүлтэй үрэн шүдэт гүрвэл бий болов.

	Тэр нь шувууны элэнц, үлэг гүрвэлийн өвөг юм. Мөн хойд мөчөөрөө явдаг 5 метр урт сүүлтэй платеозавр буюу сүүл тулгуурт гүрвэл үүсэв. 

	Платеозавр нь хойд хоёр хөлөөрөө явахдаа сүүлээ тулгуурлаж, сүүл нь таягийн үүрэг гүйцэтгэнэ. Түүнийг бас таяг сүүлт гүрвэл гэнэ. Монгол нутагт архозавр хэмээх гүрвэл бий болж түүний ач гуч болох зауропод буюу усч гүрвэлийн төрөл олшров.

	Толгой хөлт нялцгай биетэн, бүдүүлэг шилмүүст ургамал, гүрвэлийн амьдарч байсан триасын галав 30 сая жил үргэлжилжээ. Триасын галав дээд, дунд, доод гурван үед хуваагдах тул грекийн «триас» буюу «гурван» гэсэн үгээр нэршжээ.

	 

	 

	ЮРИЙН ГАЛАВ

	130 сая жилийн өмнө Юрийн галав эхэлж, дов, толгодыг өргөн навчит ойм нарсан өвс гинкго, шилмүүст модод бүрхжээ. Элсэн дээр далайн давалгаанд гарсан, дотогш мушгирсан дун хэвтэнэ. Энэ нь девон галавын үеэс дэлхий дээр амьдарсан толгой хөлт нялцгай биетэн болох аммонит ажээ.

	Түүний зарим нь 1, 5 метр урт юм. Тэр нь Ливийн нутагт орших эртний Грекийн наран тэнгэр Аммонд зориулсан сүмийн орчмоос олдсон тул аммонит нэр авчээ...

	Урт сүүлтэй яст мэлхийтэй төстэй биетэй, шүдэрхэг толгойтой, могойн хүзүүтэй амьтан уснаас гарч ирэв. Энэ нь гүрвэлийг санагдуулагч буюу плезиозавр хэмээх далайн гүнд орших гүрвэл аж. Плезиозавр нь хэвлээр явагчаас гаралтай юм.

	Плезиозавр нь амьд организм гадаад нөхцөл байдалд зохицож хувирдгийн тод жишээ мөн. Модны цаанаас хойд мөч нь, асар урт, урд мөч нь тун ахар амьтан гарч, жижигхэн толгой нь урагшаа бөхийж явах тул бөгтөр юм шиг харагдана.

	Нуруун дээрээ хоёр эгнээ ясан шүдтэй аж. Энэ нь стегозавр буюу сам нуруутай гүрвэл юм. Гэнэт ус оволзон урт хүзүү цухуйж, бүдүүн хөлтэй, урт сүүлтэй амьтан гарна. Энэ нь 26 метр урт, 30 тонн хүнд нүсэр их биетэй диплодок буюу хоёр тархит аж. Хоёр тархит гүрвэл гүехэн цөөрөмд оршиж, хоол тэжээл, дайснаас бие хамгаалах хамгаалалтыг уснаас олно. Түүний сүүл эхлэх газар нурууны нугас өсөж, уураг тархинаас нь хорь дахин том эзлэхүүнтэй болжээ. Тэр хоёр дугаар тархи нь сүүл болоод биеийн хойд хэсгийн хөдөлгөөнийг зална. Үүний улмаас хоёр тархит нэр авчээ.

	Удалгүй дэлхий дээр үлэг гүрвэл ноёлж эхлэв. Үлэг гүрвэлийн онцлог гэвэл хоёр хөлтэй юм. Жишээлбэл: игуанодон буюу игуаны шүдэт гүрвэл билээ. Игуанодоны шүдний зохион байгуулалт одоо үед Төв ба өмнөд Америкт орших модны том гүрвэлтэй төстэй тул тэгж нэрлэжээ.

	Өндрөөрөө модны хирээ сүүлээрээ тулгуур хийж том тавхайтай хос хөлөөрөө явна. Урд хөл нь тун ялихгүй бяцхан юм. Өндөр ургамал дунд зохицож хоёр хөлтэй болжээ. Хоёр хөлөөрөө явах нь хурдан шаламгай хөдлөх ба ой дотор ан гөрөө хийхэд нь их боломж өгнө. Монголын Нэмэгт уул нь үлэг гүрвэлийн ясны уурхай юм. Триасын галавын үед монголын зарим нутагт архозаврын ач гуч махчин гүрвэлийн нэг, үлэг гүрвэл болох залаат үлэг гүрвэл буюу зауроподын өвөг гарсан.

	Юрийн галавын үед шувуун гүрвэл, нугасан хошуут гүрвэл өргөн дэлгэрчээ. Нугасан хошуут гүрвэл нь 7-9 метр өндөр, ургамлаар хооллодог гүрвэл байсан юм. Нугасан хошуут гүрвэлийн толгойн эрүүний хэсэг урагш сунасан тул тэгж нэршсэн ба толгой дээрээ залаатай тул заримдаа «зауролоф» буюу залаат гүрвэл гэж нэрлэдэг. Нугасан хошуут гүрвэлийн олон тооны шүд нь эгнэж байршсан тул өвс ногоог аварга хайч мэт хяргана. Хойд урд мөчийн хөлүүд нь тавхайтай аж. Нугасан хошуут гүрвэл голдуу хойт мөчөөрөө явах боловч, амралдаа урд мөчөөрөө тулгуур хийх ба усанд явахдаа сэлүүр хийнэ. Усанд явахад сүүл нь хүчит сэлүүр болно.

	Устай газар зауропод гүрвэлийн төрлөөс дөрвөн хөлтэй, 30 метр урт, усч гүрвэл амьдарч байжээ. Зауропод гүрвэл нь урт хүзүүтэй, бяцхан толгойтой, богинохон том цээжтэй урт сүүлтэй юм.

	Юрийн галавын үед зауропод үлэг гүрвэл хуурай газрын амьдралаас усны амьдралд шилжжээ. Махчин гүрвэлээс хоргодох чухаг байр бол ус байжээ. Хуурай газар байхдаа хоёр хөлөөрөө явдаг байсан бол усанд ороод, дахин дөрвөн мөч нь хөгжиж, дөрвөн хөлөөрөө явах болжээ. Түүний алсын өвөг архозавр тийм дөрвөн мөчтэй байсан юм.

	Нэмэгт уулнаас том махчин үлэг гүрвэлээс гадна тэмээн хяруултай төстэй шувуурхаг гүрвэлийн араг яс олджээ. Тэмээн хяруул дүртэй үлэг гүрвэлийг струтиомимус гэх ба махчин хэвлээр явагчийг бодвол том шувуутай төстэй юм. Толгойны нь нүүр тал шүдгүй ясан хошуу болж, хойд, хоёр хөл нь шувууны хөлтэй төстэй болжээ. Тэнцвэр хадгалахад сүүл нь их үүрэг гүйцэтгэнэ. Урд хоёр мөч нь саврынхаа байдлаар жижиг ан амьтныг шүүрч барихад зохицжээ.

	Шувуун үлэг гүрвэлд хөгжлийн хоёр шат тулгарав. Эхлээд хоёр хөлтэй байсан өчүүхэн тэр амьтан Юрийн галавын үед маш томорсон махчин үлэг гүрвэлийн довтолгооноос хуяг нь хамгаалж чадахгүй болж, усны амьдралд шилжээд зарим нь гүехэн усанд амьдрах игуанодон үлэг гүрвэл болж, нөгөө хэсэг нь дөрвөн хөлт стегозавр болжээ.

	Юрийн галавын үед хэвлээр явагчид ус, хуурай газраас гадна мөн агаарыг эзэмшив. Шүдэт птерозавр буюу жигүүрт гүрвэл нь анхны сарьсан далавчит амьтан юм. Урд савар нь сарьсан арьстай холбоотой, хүчирхэг булчинтай.

	Мөн Юрийн галавын үед шувууны өвөг болох археоптерикс буюу анхны шувуу үүсэв. Анхны шувуу нь тагтаа шиг биетэй, шувуу болоод хэвлээр явагчийн шинж чанарыг хослуулсан амьтан байлаа.

	Бие нь өдөөр бүрхээстэй, шувууны савар шиг савартай боловч, хошуугүй, шүдтэй эрүү бүхий амтай билээ. Хорин сээрээс тогтсон урт сүүлтэй, урд мөч нь юманд авирах гурван хумстай юм. Юрийн галавын үед анхны хөхтөн болох пантотерий бий болжээ.

	Юрийн тэнгист шохойрхог буюу цахиурт далайн уруул, далайн саргай, далайн зараа, урт сүүлт хавч, белемнит, аммонит амьдарч байв.

	Загасны аймаг өргөжсөн төдийгүй 12 метр урт махчин ихтиозавр бий болжээ.

	Хэдийгээр ихтиозавр сэрвээ, сүүлтэй боловч загас биш, халимын адил зулзага төрнө. Плезиозаврын адил өвөг нь усанд нутагшсан гүрвэл юм.

	Францын Юрийн уулнаас энэхүү галавын 1000 метр зузаан давхарга олдсон тул Юрийн галав гэж нэрлэгдэв. Юрийн галавын давхаргаас нүүрс, фосфорын давсны уурхай олддог. Далайн усны халуун хүйтэн, бүрэлдэхүүн эрс өөрчлөгдсөнөөс амьтны аймаг үлэмжхэн мөхөж, фосфороор баялаг организм хуримтлагдан элс шавартай хутгалдан фосфорын давсны үеийг бүрдүүлжээ.

	Юрийн давхаргаас фосфорын давсны уурхайг нээж, хөдөө аж ахуйн үнэтэй түүхий эд болох минерал бордоог гаргаж байна.

	 

	 

	ЦЭРДИЙН ГАЛАВ

	70-80 сая жилийн өмнө далай тэнгисийн ёроолыг тоо томшгүй олон дун бүрхэж байжээ. Тэрхүү дунгаас тэр галавын үндсэн тунадас болох цэрдийн давхарга тогтжээ. Цэрдийн галавын далай тэнгист туяа өдөт болон ястай загас бий болжээ.

	Энэ галавын эхний үед аммонит, белемнит Юрийн галавт байсан шигээ элбэг байсан боловч цэрдийн галавын шувтаргаар мөхжээ. Хос сэрвээтэй гүмбараа матрын толгойн хирээ толгойтой 13-15 метр урт мозаголын гүрвэл хэмээх мозазавр бий болжээ. Энэ нь ихтиозаврын нэгэн адил хэвлээр явагч, загасны гөрөөчин юм. Анх чулуужсан үлдэгдэл нь өрнөд Европын Мозаголын орчмоос олдсон учраас тийм нэртэй болжээ.

	Цэрдийн галавын үед аварга яст мэлхийнүүд бий болжээ.

	Цэрдийн галавын ой шугуйд 14 метр урт «алуурчин гүрвэл» хэмээх аварга үлэг гүрвэл бий болжээ. Түүнийг тиранозавр гэх ба хуурай газар амьдарч байсан хамгийн том махчин үлэг гүрвэл тул үлэмж биет үлэг гүрвэл нэр авчээ.

	Хойд хөлийн аварга хумс 20 сантиметр урт шүд нь юуг ч тас татна. Нэмэгт уулнаас олдсон араг яс нь 10 гаруй метр урт юм. Өвс ногоогоор амьдардаг үлэг гүрвэлүүд мезозойн шувтаргаар хуягт үлэг гүрвэл анкилозаврын адил бат бэх хуягтай буюу эсхүл 1, 5 метр урт эвэртэй, өөрийгөө хамгаалах хүчирхэг зэвсэгтэй болсон тул тийнхүү махчин гүрвэлийн хүч чадал нэмэгдэж бие махбод нь өсжээ. Монгол нутгаас олдсон үлэг гүрвэлийн араг ясаар Зөвлөлтийн эрдэмтэн Флеров их биеийг нь барагцаалж зурсан байна.

	8 метр дэлгэцтэй сарьсан жигүүр бүхий шүдгүй жигүүртэн гүрвэл нэртэй нисэгч лтеранодон ой дээгүүр ниссээр байвч, сүүлгүй тэр гүрвэл мөхжээ. Мөн орчин цагийн шувуутай төстэй шүдэт ихтиорнис гэгч амьтан чулуу асган дээр суух болжээ.

	Дэлхий дээр үлэг гүрвэлийн аймаг хэдэн арван сая жил ноёловч, амьдрах чадал мөхөстөв. Ус, агаар, хуурай газрыг эзэмших агуу их хүч байвч организм нь нэг сүрхий дутагдалтай байсан бололтой. Үлэг гүрвэл хүйтэн цуст амьтан тул зөвхөн бүлээн дулаан цаг уурт амьдарч чадах аж.

	Гэтэл цэрдийн галавын сүүл хавиар цаг уурын байдал хүйтэрсэн нь түүний хувь заяаг муугаар шийдвэрлэжээ. Цэрдийн галавын үед уул үүсэх хөдөлгөөн тасралтгүй үргэлжилж, шинэ шинэ уул үүсэж, далайн салхины тааламжтай нөхцөлийг өөрчилж загас, хоёр нутагтантай адил биеийн тогтмол дулаангүй үлэг гүрвэлүүдийг хөлдөөхөөр заналхийлжээ.

	Цэрдийн галавын шувтаргаар дэлхийн дотоод хүч олон газрыг дээш нь өргөж далайг түрэв. Далайн хөвөөг дагасан намагтай газар хурдан хатаж эхэлсэн нь өвс ногоогоор хооллодог үлэг гүрвэлүүдийг хоол унд, хоргодох оронгүй болгов.

	Тийнхүү тамирдсан үлэг гүрвэлүүдийг махчин үлэг гүрвэлүүд үй олноор нь хядах болж, тэдний барагдахад мөн өөрсдөө барагджээ.

	Шинэ амьдралын эрин эхлэхэд дэлхий дээр үлэг гүрвэл үлдсэнгүй. Харин хөхтөнд амьдрах боломж их болсон тул маш хурдан үржив. Уутат огдой, зараа амьдрах чадвараа харуулав. Сохор номин, үнэг, баавгайн биеийн дулаан тогтмол байсан тул олширч эхлэв. Мөн хөхтний уушги нь том эзлэхүүнтэй, амьсгалах гадаргуугаар их юм. Иймээс амьсгалаар дамжин уушгинд нь орсон хүчилтөрөгч цусанд амархан шингэнэ. Хүчилтөрөгчөөр ханасан цус хурдан эргэж бодисын идэвхтэй солилцоо биед үлэмжхэн дулааныг өгнө.

	Үс ноос харвин өөх дулаан алдахаас хамгаална. Хөхтний уураг тархи үлэг гүрвэлээс илүү хөгжилтэй бөгөөд шүд нь хоол хүнс шүүрэхээс гадна зажилна. Амьд үр төрж, сүүгээрээ хооллон бойжуулж, залгамж үеийг үлдээнэ. Мөн ургамлын аймагт чанарын ийм өөрчлөлт гарав.

	Анхны хэлбэр нь Юрийн галавын үед үзэгдсэн цэцэгт ургамал дэлгэрэв. Энэхүү ургамлын үр нь жимс дотор орших ба үржих эрхтэн нь цэцэг юм. Эдгээрийг далд үрт ургамал гэж нэрлэнэ. Далд үрт ургамал тэсвэртэй тул говь цөл, маш хүйтэн туйлын бүсэд ч нэвтэрч ургав. Тийнхүү далдуу, царс, хуш мод эх газрын ихэнхийг бүрхэв.

	 

	
ТАВДУГААР БҮЛЭГ

	 

	ШИНЭ АМЬДРАЛЫН ЭРИН

	Кайнозой буюу шинэ амьдралын эрин нь бусад эринийг бодохдоо одоогийн амьдралтай ойролцоо юм. Кайнозойн эрин 60 сая шахам жил үргэлжилсэн гуравдагч, дөрөвдөгч хоёр галавт хуваагдана. Гуравдагч галав 59 сая жил үргэлжилсэн боловч дөрөвдөгч галав 1 сая шахам жил үргэлжилж байна. Урьдын нэр томьёонд дэлхийн түүхийг анхдагч, хоёрдогч, гуравдагч галав гэж гурав хуваадаг билээ. Гэтэл одоо анхдагч галавыг эртний амьдралын эрин, хоёрдогч, гуравдагч галавыг дундад эртний амьдралын эрин гэж хуваах нь зүйтэй гэж үзжээ. Дараа нь орчин цагийн галавыг нэмж дөрөвдөгч эрин гэж нэрлэжээ. Удалгүй гуравдагч, дөрөвдөгч галавыг нэгтгэн шинэ амьдралын эрин гэж нэрлэхээр тогтжээ. Энэхүү шинэ амьдралын эрингийн үед дэлхийн гадаргад их өөрчлөлт гарч, гадаад дотоод тэнгис далай, тивүүд одоогийн байгаа байдлаараа тогтжээ.

	Хуурай газарт цэцэгт ургамал, хөхтөн, шувуу үржив. Усанд шаламгай самарддаг загас, халим ноёлов. (Далайн анхны амьтад суумгай буюу муу сэлдэг байсан шүү дээ).

	Бас дээд зэргийн хөгжил бүхий сэтгэгч хүн бий болов.

	 

	 

	ГУРАВДАГЧ ГАЛАВ

	Гуравдагч галав нь дэлхийн түүхэнд үйл явдлаар баялаг юм. Мезозойн эринд эхэлгэн Альпийн уул үүсэлт үргэлжилж Альп, Апеннин, Карпат, Балкан Кавказын нуруу сүндэрлэж, Монгол Энэтхэг хоёрын хооронд Гималай нуруу хөндөлдөв. Бага Ази, Армян, Ираны уулс, Гиндикуш8 буюу Энэтхэгийн авс нуруу үүсэж, Умард Америкийн Номхон далайн эргийн уулс сүндэрлэж, Хпон, Филиппин, Курилийн арлууд далайгаас өргөгдөж гарав. Хар тэнгис, Мрамор, Эгийн тэнгисийн оронд Палеоцены зараа буюу псевдиктопс байсан газар хотойж, усаар дүүрэв. Гуравдагч галавын үед ус, хуурай газрын одоогийн хуваарилал үүсэж, Буриад нутагт их ан цав гарч 660 километр урт Байгал нуур тогтлоо.

	Гуравдагч галавын үед Африкт гарсан хонхруудад Ньяса, Танганьика нуурууд тогтож, тэр үед гарсан ан цаваар Цэнхэр нил урсаж байна.

	Дөчин сая жилийн өмнө тэнгис далайд орших аммонит белемнит мөхөж, мөр хөлт цөөрсөөр, шүр, уруул зэрэг амьтад цэцэглэв. Цагийн байдал ахин дулаарч, гүрвэл, могой, гүмбараа матар, яст мэлхий үржиж эхэллээ.

	Цэрдийн галавын аварга үлэг гүрвэлүүд мөхөж, түүний оронд дээрх хэвлээр явагчид үлдэж, шүд бүхий эрүүтэй шувуудын оронд хошуутай ёстой шувуу бий болов. Намагтай газар цахлайн өвөг үзэгдэв.

	Хэдийгээр орчин цагийн бүх хөхтний дүрс бий болсон ч, хэлбэр дүрсээрээ онц ялгаатай юм. Ойн гүнд адууны өвөг эогиппус бий болсон ч бие нь нохойн хиртэй байсан юм. Махчин патриафелис бий болж, анхны зэрлэг адууг барих болжээ.

	Зараагийн өвөг Гашатын зараа байвч, өвс ногоогоор хооллодог, өргөсгүй байжээ.

	Мөн сармагчны өвөг урт сүүлтэй лемур, долгонят бий болжээ.

	Монгол нутагт аварга хирс, протэмболотерин хэмээх зааны хирээ амьтан явах болжээ.

	Хорин сая жилийн өмнө оршиж байсан янз бүрийн амьтны яс монголын Эргэл— Овоогоос олджээ. Тэр үед монгол нутаг дулаан, ус чийг, ихтэй байжээ. Үүнд «монголтерий» гэж нэрлэж болохуйц зааны хирээ эвэргүй хирсээс гадна өөрийн одоогийн ач гучаас биеийнхээ бүдүүлэг бүтцээр ялгаатай креодонт хэмээх эртний махчин, ан ав хийж байв.

	Түүний үр сад нь муур мануул, ирвэс, бар, чоно баавгайгаас гадна усанд нутагшсан халим, кашалот билээ. Эргэл-Овоод байсан креодонт нь гиенодоны ураг бөгөөд чононоос томгүй биетэй юм. Мөн туурайтны бүлэгт багтах халикотерийн яс олдсон.

	Түүний нэг онцлог гэвэл, туурайн оронд хумстай байжээ.

	Эргэл-Овоод өдий төдий мэрэгчид байжээ. Бас амба шараас том биетэй гахай дүрст байжээ.

	Шинэ амьдралын эрин эхэлсээр 25 сая жил өнгөрөхөд, цаа буга, анааш, гөрөөс, хонь, ямаа, үхрийн өвөг бий болжээ.

	Цагийн байдал хүйтэрч, мөнх ногоон моддын оронд улирлын жамаар навчлах мод үүсэв. Монголын нутагт хус, бургас зэрэг улирлын жамаар навч нахиа ургах мод дэлгэрэв. Өмнөд Азид далдуу зэрэг халуун орны өмнөх ногоон мод ургасан хэвээр хоцров. Эртний лемур, долгоняттай төстэй парнитек сармагчин гарч, муурын хирээ бие нь мод дамжин өвс ногоо, шавж авлах болов. 

	Паранитек гэдгийг монголчилбол сармагчны дэргэд буюу хөгжлөөрөө сармагчинд тулж ирсэн амьтан гэсэн утгатай юм. Түүнээс хойш хэдэн сая жил өнгөрөхөд проплиопитек буюу сармагчны өмнөх амьтан гэсэн нэр авсан хүн дүрст сармагчны өвөг үүсжээ.

	Зургаан сая жилийн өмнө цаг хугацаа харвасан сум шиг өнгөрсөөр, ургамал, амьтны аймгийн түг түмэн үе халаагаа авсаар, одоогоос 6 сая жилийн өмнөх дэлхийн байдал, эрээн мяраан цэцэг алаглаж, өнгийн шувуу донгодсон, яруу сайхан байгальтай болжээ. Монгол нутаг хүйтэрсээр, сахлаг өвстэй тал хөндий нутаг арвижиж, цаа буга, гөрөөс, анааш зэрэг өвсөн хоолтон үржиж, сэлмэн шүдэт барс ав хийх болжээ.

	Монголын гол мөрний сав газарт дөрвөн соёот мастодонт хэмээх зааны төрлийн амьтан үржив. Говь-Алтай нутгийн Нэмэгт, Бэгэр нуураас тэрхүү амьтны араг яс олджээ.

	Өмнөд Ази, Умард Африк нутгийн ойд модны сармагчин дриопитек буюу шимпанзе, горилла, хүний өвөг гарав. Гуравдагч галавын сүүлээр өмнө зүгийн сармагчин австралопитек модноос бууж газрын амьдралд шилжив. Цаашид юу болсныг дор өгүүлье!

	Цаашид юу болсныг доор өгүүлье!

	 

	 

	ДӨРӨВДӨГЧ ГАЛАВ, ХҮНИЙ ГАРАЛ

	Шилмүүс болоод навчит ой монгол нутгийн зарим газрыг бүрхэж, өргөн уудам талд нь эртний заан, гөрөөс, аварга хирс, тэмээ, тэмээн хяруул бэлчиж, баавгай, чоно, үнэг, буга, туулай мөн энэтхэгийн зааны төрөл трогонтерийн заан үүсэв.

	Дөрөвдөгч галавт болсон хамгийн тэмдэглүүштэй үзэгдэл бол дэлхий дээр хүн үүссэн явдал мөн.

	Гуравдагч галавын шувтаргаар ойд нутагласан өмнө зүгийн сармагчны амьдрах бололцоо эрс мууджээ. Уур амьсгал хүйтэрсээр тэрхүү бичний тэжээл болж байсан олон төрлийн үр жимст модод үхэж, ой тайгын хэмжээ хорогдов. Тэрхүү сармагчны төрлийн бичний угсаа газрын амьдралд шилжиж мөөг, жимс, шавж, хорхой, ургамлын чийглэг үндсээр амь залгав. Үндэс, хорхой шавжийн орших хөрс хатуу тул санамсаргүй олдсон мод чулууг хэрэглэж ухсаар гар хүрэхгүй самрыг урт модоор цохиж унагах нь олшров. Тийнхүү бич санамсаргүй олдсон багажийг хэрэглэх болсон нь зүй тогтоол болсоор, хөдөлмөрийн эх үүсвэр тавигдлаа. Их эрдэмтэн Ф. Энгельс, хөдөлмөр хүнийг бий болгосон гэж билээ.

	Бич чулуу модны тусламжтайгаар хоол хүнс олох болж урд мөч нь ер бусын их хөгжив. Үргэлж хойд мөч дээрээ босох болж, хоёр хөлөөрөө явж сурав. Хөдөлмөрийн үйл ажиллагаа уураг тархий нь асар их хөгжүүлж, бич хөдөлмөрийн багаж хэрэглэдгийг хэрхэн олох, яаж ашиглахыг бодох болсоор, сэтгэгч амьтан хүн болох замаар улам улам давшив.

	Хүн төрөлхтөнд хөгжлийн агуу их зам, хэтийн төлөвийг заасан аварга хувьслын хүч бол хөдөлмөр юм. 1891 онд Алтан тивийн эхний дөрөвдөгч галавын хөрснөөс манай бичин өвгийн гавал нэгийг олж «бичин хүний» гавал гэжээ. Мөн араг яс нь олджээ.

	Питекантроп хэмээх бичин хүн хоёр хөлөөрөө явдаг, духны нь яс сармагчныхтай адил намхан хавтгар боловч, уураг тархины нь элэхүүн 850 шоо дөрвөлжин сантиметр юм.

	Өөрөөр хэлбэл, хүн дүрст сармагчны уураг тархины эзлэхүүнээс 50-200 шоо дөрвөлжин сантиметрээр илүү юм. Түүний гавлыг судлахад, уураг тархи нь сармагчнаас илүү хөгжилтэй үг хэлэх чадвартай мэт байжээ. Питекантроп нь 800 мянган жилийн өмнө байсан, галыг мэдэхгүй ч гэсэн бүдүүлэг зэвсэг бэлтгэж чаддаг ойр орчмын ярианы хэлтэй бич бололтой.

	1927-1937 онд Хятадын Бээжин хотын ойролцоо орших нэг агуйгаас дөчөөд бичин хүний ясыг олжээ. Түүнийг шинжлэхэд питекантропоос хойно амьдарч байсан тул хятадын хүн буюу Синантроп гэжээ.

	Тэр агуйд 6 метр зузаан үнсэн үе байгааг бодоход сармагчин хүн хэдэн түмэн жил суусан бололтой. Тэндээс яс, чулуун зэвсэг олджээ. Синантропчууд өвлийн хүйтэнд дулаацах, араатан амьтныг айлгахын тулд түүдэг тавьж, ургамал ногоо, ан амьтнаар хооллодог байжээ.

	Эртний хүн гал эзэмшиж сурсан нь аварга ололт юм. Махан хоол эртний хүний уураг тархины хөгжилд их нөлөө үзүүлжээ. Синантроп питекантропоос илүү хөгжилтэй юм. Одоогийн хуний тархи дунджаар 1400-1500 шоо дөрвөлжин сантиметр эзлэхүүнтэй бол синантропын тархи 1100-1200 шоо дөрвөлжин сантиметр эзлэхүүнтэй байжээ.

	Эртний хүний яс Германы Гейдельберг, Умард Африкаас олджээ. Монголын нутгаас эртний хүний чулуун зэвсэг үлэмж хэн олдсон боловч, яс нь хараахан олдоогүй байна.

	 

	 

	ИХ МӨСТЛӨГИЙН ҮЕ

	Цагийн байдал хатуурсаар умар зүгээс их мөс түрж, ургамал амьтан үлэмжхэн мөхөж, амьтны аймаг өмнө зүг нүүдэллэж эхлэв. Мянган метр хүртэлх зузаан мөс гулсаж уул хадыг эвдэж, ой тайгыг хядсаар урагшлав. Ийнхүү дэлхийн ихэнх хэсгийг мөс бүрхжээ.

	Ийм мөсжилт чулуун нүүрсний галавын шувтарга, пермийн галавт болсон юм. Мөстлөгийн үеийн гарлын тухай одоо хүртэл нарийн тайлбаргүй байна.

	Нар асар их огторгуйн мананцар дотор орж, илч нь дэлхийд муу нэвтрэх болсноос мөстлөгийн үе эхэлсэн гэнэ.

	Бас нэг таамаглалын ёсоор бол нарны илч хэт нэмэгдэж, асар их ус уур болжээ. Дээд талын үүл нь нарны илчийг доод талын үүлэндээ хүргэхгүй нягт болсноор, дэлхийн цаг уур хүйтэрсэн гэнэ.

	Наранд хандах дэлхийн тэнхлэг хазайснаар, дэлхийн бөмбөрцгийн янз бүрийн хэсэгт оногдох дулааны хуваарь өөрчлөгдөж хүйтэрсэн гэнэ. Энэ мэтийн өдий төдий таамаглал байвч, дөрөвдөгч галавын мөстөлтийг нарийн тайлбарласан зүйлгүй. Дөрөвдөгч галавын мөстөлтийн шалтгааныг тайлбарлах нь шинжлэх ухааны хамгийн агуу, хамгийн сонирхолтой нээлт болно. Цагийн байдал хэдий ширүүсэвч организм оршиж тогтохын төлөө шаргуу тэмцэлд гайхамшигт чанар гаргаж, орчин тойрондоо зохицох тул мөстлөгийн захаар ургах тундрийн нөхцөлд зохицов. Туйлын бут, хаг хөвд бий болж цаа гөрөөс, нохой, бяцхан мэрэгчид нутагшив. Шилмүүст ойтой газар нь хандгай, баавгай, чоно, шилүүс, трогонтерийн удмын арслан заан бэлчээрлэв.

	Эртний хүн арслан зааныг хүртэл авладаг байжээ. Синантроп бий болсноор, гал ашиглаж, хөдөлмөрийн зэр зэвсэг бэлтгэж, хэл яриа хөгжиж, адгуусан өвгөөсөө хэт хөгжив. Манай өвөг дээдсийн хөгжлийн зам адгуусан амьтнаас ялгаатай, хөдөлмөр, сэтгэлгэ, байгалийн хүчийг аажуухнаар эзэмших зам боллоо.

	Германы неандерталь голын хөвөөнөөс питекаитрол орчны цагийн хүн хоёрын хооронд оршиж байсан эртний хүний ясыг олж неандерталь хүн гэж нэрлэжээ.

	Неандерталь хүн намхан биетэй, сармагчныг бодоход хүн төстэй юм. Түүний уураг тархи нь бүтцээрээ бүдүүлэг боловч хэмжээгээрээ хүний тархитай ойролцоо юм. Мөстлөгийн үеийн уур амьсгал хүйтэн ширүүн тул орон сууц, хувцас хэрэгтэй болов. Агуйн баавгай, арслан зэргийг агуйгаас хөөж, агуйд амьдрах болж, түүдэг тавив. Тавь, зуугаараа сүрэглэн амьдарч, чулуун хутга, шөвөг, ойл хийж ан амьтан авлана. Хэл яриа нь хөгжиж, нийгэмлэгийн амьдралын хэлбэрийн эх үүсвэр тавигдлаа. Ан араатанд хоол авлах, хатуу зүйлийг буталж зажлах хүчтэй эрүү, том шүд хэрэгтэй. Эртний хүний шүдэнд, гар нь туслагч нь болов. Гарынхаа тусламжтайгаар ан гөрөө хийж, хатуу зүйлийг бутлах буюу галд шарж зөөлрүүлэх болов. Үеэс үед эрүү нь бага болж, шүд нь жижгэрэв. Түүний хамт гавлын дээд хэсэг нь хөгжиж төмбөгөр духтай, тархины эзлэхүүн ихтэй боллоо.

	Эртний хүний ухамсар сайжирч, баялаг хэл олон янзын хөдөлмөрийг эзэмшив. Мөстлөгийн шувтарга буюу үүнээс хориод мянган жилийн өмнө орчин цагийн хүний хэв шинж болох кроманьон хүмүүс амьдарч эхлэв. Түүний яс Францын кроманьон суурины орчмоос олдсон тул тийм нэр авчээ. Хүний тухай ухааныг антропологи гэнэ.

	Кроманьон хүмүүс антропологийн хэв шинжийн хувьд нэг төрлийн биш, арьс өнгөний зарим нэг ялгаа байжээ.

	Кроманьон хүмүүс агуйд сууж чулуун сүх, жад зэв хийж, ясаар зүү эвэн загасны дэгээ гох хийж, эвэр ясаар хүн, арслан заан, цааны дүрс сийлж, агуйн хананд ан амьтны зураг зурах болжээ. Агуйн ханан дахь зураг нь мөргөлтэй холбоотой юм. Жишээлбэл: Хөвсгөл аймгийн нутагт байгаа Даян дээрх гэдэг том агуйд ийм зураг их бий. Буриад газрын бөө хүртэл дуудлагадаа «Даян дээрх хөх бор морьт» гэж дуудна. Тийнхүү бөө мөргөлтний агуйг бишрэх нь сонирхолтой, учиртай юм. Эртний хүмүүс мянга түмэн үе агуйд сууж байгаад гарсан тул, өөрсдийгөө газраас гарсан, газрыг эх гэж мөргөх болжээ.

	Чулуун зэвсгийн үе хэдэн буман жил үргэлжилж хүрэл зэвсгийн үе халааг нь авч, төмөр зэвсгийн үе эхэлсэн билээ.

	Тэр үеэс эхлэн хүн төрөлхтний материаллаг соёл асар хурдан хөгжиж, хүн машин техник, цахилгаан атомын энергийг эзэмшиж, хүний гараар бүтсэн пуужин саранд хүрэв. Бид хүн төрөлхтний туулсан эртний жимээр аялж, бүдүүвчийг нь үзлээ.

	 

	АЛСЫН ОД ГАРАГТ АМЬДРАЛ БИЙ ЮУ!

	 

	Өндөр уулын оройд ургасан шинэс зэрэг мод, солднелла хэмээх наран зул цэцэг тусгай туяаг гаргаж шөнө дүл гэрэлтэнэ. Үүнээс уламжлан ургамал амьтны цацруулах судалж, Улаан нүдэн гарагаас ирэх туяатай харшуулан үзэж. тэрхүү алсын гаригт туйлын хаг хөвдтэй ойролцоо ургамал бий бол уу гэж магадалжээ. Түүгээр ч зогссонгүй алс холын од гарагт сэтгэгч амьтан байх ёстой гэдэг үзэл олон зуун жилийн турш ноёлж байна. Хол биш ойрын ирээдүйд манай дэлхийн зочин тэр алсын од гарагт хүрч тэндхийн амьдралыг гарагийнхаа амьдралтай харшуулан судалж дэлхий дээр хэрхэн амьдрал үүссэн тухай магадлалыг улам нарийн болгох нь эргэлзээгүй.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ЗАРИМ ҮГИЙН ТАЙЛБАР

	 

	Түм — арван мянга

	 

	Бум — зуун мянга 

	 

	Сая — мянган мянга

	 

	Живаа — арван сал

	 

	Дүнчүүр — зуун сая

	 

	Тэрбум — мянган сая, миллиард

	
АШИГЛАСАН НОМУУД

	А. И. Опарин — Новое о пройсхождении жизни на земле

	А. Голоспицкий — Путешествие в прошлом 

	Ю. Жемчужников, Г. Гор — Каменный уголь 

	А. К. Рождественский — За динозаврами в гоби

	Н. Кастере — Арван жил газар доогуур

	И. А. Ефремов — Дорога ветров

	Б. М. Завадовский — Животное и растение

	И. Дарвин — Дүрсүүдийн гарал

Заметки

		[←1]
	 хөх агаарын бүрхүүлийг хэлнэ.




	[←2]
	 бурхан шашны домгийн ёсоор ертөнцийн төвд орших үлгэрийн уул юм.




	[←3]
	 Энэтхэгийн хойг буюу бүх Азийг, зарим үед даян дэлхий гэсэн утгаар хэрэглэнэ.




	[←4]
	 гэдэг бол газрын хэмжээ, нэг миль гэж үзэхээр тогтжээ. Хоёр километр орчим юм.




	[←5]
	 Бяцхан дарцаг, далбаа оросоор флажок юм.




	[←6]
	 Цастны орон гэсэн утгатай үг. Үүнийг ташаарч Гималай гэнэ.




	[←7]
	 их түүх, он дарааллын их бичиг




	[←8]
	 Гиндикуш гэдэг бол Хиндикуш буюу Энэтхэгийн авс уулыг мөн ташаа дуудсан хэрэг.

